
ԵՎ ՏԵՂԵԿԱՏՎԱԿԱՆ ԲԱՑԵՐԸ

(ըստ փորձագիտական մոնիտորինգի արդյունքների)
ՀԱՄԱՌՈՏ ԱՄՓՈՓՈՒՄ

2014 թվականի ապրիլի 1-ից մինչեւ նոյեմբերի 30-ը Խոսքի ազատության պաշտպանության կոմիտեն, Ֆրիդրիխ Էբերտի անվան հիմնադրամի աջակցությամբ, իրականացրեց հերթական ծրագիրը, որը նախատեսում էր Հայաստանի պետական մարմինների (ՊՄ) պաշտոնական կայքերի մոնիտորինգ՝ նրանց տեղեկատվական թափանցիկության մակարդակը գնահատելու համար: Սա դեռեւս 2011 թվականին սկսված գործունեության տրամաբանական շարունակությունն էր:
Մոնիտորինգի մեթոդաբանությունը մանրամասն ներկայացված է սույն զեկույցի համապատասխան բաժնում: Այն հիմնված է ЕХМО ավտոմատացված տեղեկատվական համակարգի վրա, որը մշակել եւ հաջողությամբ ներդրել է Տեղեկատվության ազատության զարգացման ինստիտուտը (Սանկտ Պետերբուրգ, Ռուսաստան): 2013 թվականին այդ համակարգը տրամադրվել է ԽԱՊԿ-ին՝ Հայաստանում կիրառելու համար:
Մոնիտորինգի են ենթարկվել 44 ՊՄ-ների պաշտոնական կայքեր, որոնք բաժանված են երկու խմբի: Առաջինում ներառված են ՀՀ նախարարությունների, կառավարությանն առընթեր մարմինների եւ այլ գերատեսչությունների 34 կայքերը: Երկրորդում՝ երկրի 10 մարզերի պաշտոնական կայքերը (այսուհետ՝ մարզպետարանների կայքեր), որոնք ընդգրկված են «Տարածքային կառավարման համակարգ» (ՏԿՀ) միասնական ցանցում: 
Այս բոլոր կայքերի գնահատման չափանիշները տեղեկությունների քանակական եւ որակական բնութագրիչներն են, մասնավորապես.

· պահանջված տեղեկության առկայությունը / բացակայությունը,

· տեղեկության ամբողջականությունը,

· hրատապությունը (օպերատիվությունը),

· մատչելիությունը (հասանելիությունը` տեխնիկապես), այդ թվում նաեւ HTML մատչելիությունը, փաստաթղթերի մատչելիությունը եւ գրաֆիկական մատչելիությունը:

Մոնիտորինգն իրականացվել է 146 չափորոշիչով, որոնցից 120-ը բովանդակային են, իսկ 26-ը՝ տեխնիկական: Դրանք համապատասխանում են պետական մարմինների պաշտոնական կայքերին ներկայացվող՝ ՀՀ կառավարության հաստատած պահանջներին: Ստացված տվյալների հիման վրա, հատուկ մշակված բանաձեւերով, հաշվարկվել են տեղեկությունների քանակական եւ որակական գործակիցները, այնուհետեւ՝ վերջնական կշռի գործակիցը, որից հետո՝ գլխավոր ցուցանիշը՝ տեղեկատվական թափանցիկության գործակիցը: Այս գործակցի նվազման կարգով էլ ձեւավորվել է պետական կառույցների կայքերի վարկանիշային աղյուսակը:

Վերոհիշյալ երկու խմբերից (նախարարությունների ու գերատեսչությունների եւ մարզպետարանների կայքեր) յուրաքանչյուրի համար կազմվել է տեղեկատվական թափանցիկության վարկանիշային առանձին աղյուսակ, ինչը պայմանավորված է մոնիտորինգի ընթացքում ստացված տվյալների համադրելիությունը հաշվի առնելու անհրաժեշտությամբ:
Ուսումնասիրությունը բաղկացած էր չորս փուլից. առաջինը` նախապատրաստականն էր, որի ժամանակ հետագա համատեղ աշխատանքի համար կապեր հաստատվեցին պետական մարմինների պաշտոնական կայքերի պատասխանատուների հետ, երկրորդը՝ ԽԱՊԿ-ի փորձագետների կողմից կայքերի նախնական գնահատման ու վերլուծության, տեղեկատվական թափանցիկության վարկանիշային աղյուսակների կազմման փուլն էր, երրորդը՝ համագործակցության փուլն էր, երբ պետական մարմինների ներկայացուցիչներին հնարավորություն տրվեց ծանոթանալու մոնիտորինգի նախնական արդյունքներին եւ ԽԱՊԿ-ի փորձագետների հետ քննարկումների հիման վրա բարելավելու պաշտոնական կայքերը, չորրորդը՝ հետազոտության արդյունքների ամփոփման ու ՊՄ-ների տեղեկատվական թափանցիկության 2014 թվականի վերջնական վարկանիշային աղյուսակի կազմման եւ հրապարակման փուլն էր:

Կայքերի նախնական վերլուծությունն իրականացվեց 2014 թվականի մայիսի 6-ից մինչեւ հուլիսի 15-ը: Այս փուլի արդյունքները ԽԱՊԿ-ն հրապարակեց հուլիսի 17-ին: Այնուհետեւ՝ պետական մարմինների հետ մեկուկես ամսվա համագործակցության փուլից հետո, ամփոփվեցին վերջնական արդյունքները, որոնք հրապարակվեցին հոկտեմբերի 7-ին: Հետազոտության նախնական եւ վերջնական արդյունքները համեմատված եւ վերլուծված են սույն զեկույցի համապատասխան բաժնում: 
Այստեղ ներկայացնում ենք նախարարությունների, ՀՀ կառավարությանն առընթեր մարմինների եւ այլ գերատեսչությունների տեղեկատվական թափանցիկության 2014 թվականի վերջնական վարկանիշային աղյուսակը:
Աղյուսակ 1
	№
	Պետական մարմինը
	Կայքի հասցեն
	Տեղեկատվական թափանցիկության վերջնական գործակիցը (%)

	1
	ՀՀ տարածքային կառավարման նախարարություն
	www.mta.gov.am
	99.36

	2
	ՀՀ միգրացիոն պետական ծառայություն
	www.smsmta.am
	96.44

	3
	ՀՀ գյուղատնտեսության նախարարություն
	www.minagro.am
	91.66

	4
	ՀՀ առողջապահության նախարարություն
	www.moh.am
	89.33

	5
	ՀՀ էկոնոմիկայի նախարարություն
	www.mineconomy.am
	82.83

	6
	ՀՀ քաղաքացիական ծառայության խորհուրդ
	www.csc.am
	76.54

	7
	ՀՀ արդարադատության նախարարություն
	www.moj.am
	76.26

	8
	ՀՀ տրանսպորտի եւ կապի նախարարություն
	www.mtc.am
	75.98

	9
	ՀՀ դատախազություն
	www.genproc.am
	60.57


	10
	ՀՀ կրթության եւ գիտության նախարարություն
	www.edu.am
	60.13

	11
	ՀՀ քաղաքաշինության նախարարություն
	www.mud.am
	58.97

	12
	ՀՀ արտաքին գործերի նախարարություն
	www.mfa.am
	57.30

	13
	ՀՀ ազգային վիճակագրական ծառայություն
	www.armstat.am
	56.61

	14
	ՀՀ կենտրոնական բանկ
	www.cba.am


	54.03

	15
	ՀՀ արտակարգ իրավիճակների նախարարություն
	www.mes.am
	53.88

	16
	ՀՀ ջրային տնտեսության պետական կոմիտե
	www.scws.am
	50.71

	17
	ՀՀ պաշտպանության նախարարություն
	www.mil.am
	50.40

	18
	ՀՀ տնտեսական մրցակցության պաշտպանության պետական հանձնաժողով
	www.competition.am
	49.46

	19
	ՀՀ սփյուռքի նախարարություն

	www.mindiaspora.am
	49.28

	20
	ՀՀ կենտրոնական ընտրական հանձնաժողով
	www.elections.am
	48.17

	21
	ՀՀ անշարժ գույքի կադաստրի պետական կոմիտե
	www.cadastre.am
	47.66

	22
	ՀՀ բնապահպանության նախարարություն
	www.mnp.am
	45.14

	23
	ՀՀ քաղաքացիական ավիացիայի գլխավոր վարչություն 
	www.aviation.am
	45.03

	24
	ՀՀ աշխատանքի եւ սոցիալական հարցերի նախարարություն
	www.mss.am
	42.30

	25
	ՀՀ ֆինանսների նախարարություն
	www.minfin.am
	42.05


	26
	ՀՀ սպորտի եւ երիտասարդության հարցերի նախարարություն
	www.msy.am
	39.27

	27
	ՀՀ հանրային ծառայությունները կարգավորող հանձնաժողով
	www.psrc.am
	33.00

	28
	ՀՀ ոստիկանություն
	www.police.am
	32.92

	29
	ՀՀ վերահսկիչ պալատ
	www.coc.am
	31.10

	30
	ՀՀ մշակույթի նախարարություն
	www.mincult.am
	29.33

	31
	ՀՀ պետական գույքի կառավարման վարչություն
	www.spm.am
	27.22

	32
	ՀՀ էներգետիկայի եւ բնական պաշարների նախարարություն
	www.minenergy.am
	24.04

	  33
	ՀՀ հեռուստատեսության եւ ռադիոյի ազգային հանձնաժողով
	www.tvradio.am


	24.46

	 34
	ՀՀ միջուկային անվտանգության կարգավորման պետական կոմիտե
	www.anra.am
	17.21

	Կայքերի այս խմբի տեղեկատվական թափանցիկության գործակցի միջին արժեքը
	53.58


Ծանոթագրություն 1. ՀՀ ազգային անվտանգության ծառայության կայքը (www.sns.am) աղյուսակում ներառված չէ, քանի որ այս ՊՄ-ն իր էությամբ փակ կառույց է, որտեղ շատ բան պետական գաղտնիք է: Հետեւաբար` այդ ծառայության կայքը համեմատելի չէ մնացած պետական մարմինների կայքերի հետ:

Նույն սկզբունքով ձեւավորվել է նաեւ 10 մարզպետարանների կայքերի տեղեկատվական թափանցիկության վարկանիշային աղյուսակը: Այստեղ եւս, ինչպես նախորդ խմբում, ներկայացված են հետազոտության վերջնական արդյունքները (իսկ նախնական եւ վերջնական տվյալների համեմատական աղյուսակը «Մոնիտորինգի արդյունքների վերլուծություն» բաժնում է):

Աղյուսակ 2
	№
	Մարզը
	Կայքի հասցեն
	Տեղեկատվական թափանցիկության վերջնական գործակիցը (%) 

	1
	Կոտայքի մարզ
	www.kotayk.gov.am
	96.60

	2
	Լոռու մարզ
	www.lori.gov.am
	91.90

	3
	Արարատի մարզ
	www.ararat.gov.am
	85.90

	4
	Վայոց Ձորի մարզ
	www.vdzor.gov.am
	83.36

	5
	Արմավիրի մարզ
	www.armavir.gov.am
	80.92

	6
	Արագածոտնի մարզ
	www.aragatsotn.gov.am
	79.45

	7
	Գեղարքունիքի մարզ
	www.gegharkunik.gov.am
	77.34

	8
	Տավուշի մարզ
	www.tavush.gov.am
	65.71

	9
	Շիրակի մարզ
	www.shirak.gov.am
	55.80

	10
	Սյունիքի մարզ
	www.syunik.gov.am
	52.50

	Կայքերի այս խմբի տեղեկատվական թափանցիկության գործակցի միջին արժեքը
	76.95


Երկու վարկանիշային աղյուսակներում էլ տեղեկատվական թափանցիկության ցուցանիշները արտացոլում են պաշտոնական կայքերի այն վիճակը, որն արձանագրվել է հետազոտության ժամանակաշրջանում: Եթե վերջնական արդյունքների հրապարակումից հետո պետական մարմիններն իրենց կայքերում փոփոխություններ են կատարել եւ շարունակել են բարելավել դրանց բովանդակային եւ տեխնիկական բնութագրերը, ապա դա արդեն փորձագետները կնշեն հետագայում, քանի որ ԽԱՊԿ-ն մտադիր է շարունակել մոնիտորինգը նաեւ 2015 թվականին:

ՀԵՏԱԶՈՏՈՒԹՅԱՆ ԱՐԴԻԱԿԱՆՈՒԹՅՈՒՆԸ ԵՎ ՆՊԱՏԱԿԸ

Սույն հետազոտության նպատակն է որոշել Հայաստանի պետական իշխանության մարմինների տեղեկատվական թափանցիկության ներկայիս մակարդակը, այսինքն` պարզել, թե դրանց պաշտոնական կայքերը որքանով են բավարարում հանրության տեղեկատվական պահանջմունքները, եւ թե արդյո՞ք այցելելով այդ կայքեր՝ քաղաքացին իսկապես կստանա իրեն անհրաժեշտ տեղեկությունները, ինչպես նաեւ՝ բացահայտել, թե արդյո՞ք դրանք պարունակում են օրենքով նախատեսված բոլոր տեղեկությունները։

Տեղեկատվական եւ հաղորդակցության տեխնոլոգիաների զարգացումն անխուսափելիորեն մեծացնում է պետություն-հասարակություն կապի հնարավորությունները: Համացանցը, բազմաթիվ  առանձնահատկություններով  եւ առավելություններով հանդերձ, ավելի արդյունավետ, արագ եւ տնտեսապես հարմար միջոց է դառնում՝ պետական մարմինների գործունեության մասին տեղեկատվություն տարածելու, այս կամ այն հարցի վերաբերյալ պաշտոնական տեսակետը հանրությանը հասցնելու, երկրի քաղաքացիների եւ պետական մարմինների փոխգործակցության մեջ: Սա արդիական է նաեւ Հայաստանի համար՝ նոր հաղորդակցական տեխնոլոգիաների տարածման առումով:

 «Էլեկտրոնային կառավարում» (e-gov.am) համակարգի լիարժեք իրականացումը կարող է նպաստել ոչ միայն հենց իշխանության գործունեության արդյունավետության բարձրացմանը, այլեւ պետական տեղեկատվական ռեսուրսները քաղաքացիներին մատչելի դարձնելու խնդրի լուծմանը: Այսինքն` խոսքը, ըստ էության, ՊՄ-ների գործունեության թափանցիկության ապահովման անհրաժեշտության մասին է: 

2011 թվականին Հայաստանը միացել է «Բաց կառավարում» միջազգային գործընկերությանը (Open Government Partnership) եւ իր վրա մի շարք պարտավորություններ է վերցրել: Դրանցից մեկը երկրի պետական մարմինների պաշտոնական կայքերի բովանդակության միասնականացումն էր, այսինքն՝ ՊՄ պաշտոնական կայքերին ներկայացվող միասնական պահանջների մշակումը: Այս առումով Խոսքի ազատության պաշտպանության կոմիտեի մոնիտորինգը առանձնապես արդիական դարձավ: Մասնավորապես, վեր հանված առավել բնորոշ թերությունների, ինչպես նաեւ հետազոտության բովանդակային եւ տեխնիկական չափորոշիչները հաշվի առնելով, ԽԱՊԿ-ն անցյալ տարի մշակեց առաջարկություններ, որոնց մեծ մասը ընդգրկվեց  ՀՀ կառավարության՝ 2013 թվականի դեկտեմբերի 26-ի «Ինտերնետ ցանցում պետական մարմինների պաշտոնական կայքերին ներկայացվող նվազագույն պահանջները հաստատելու մասին» որոշման մեջ: Սույն մոնիտորինգի ժամանակ գնահատվել է հենց այն պահանջների կատարումը, որոնք նախատեսված են այդ որոշմամբ:
Պետական իշխանության մարմինները տիրապետում են հանրային հետաքրքրություն ներկայացնող առավել մեծ ծավալի տեղեկությունների: Հետեւաբար, օգտագործելով ժամանակակից տեխնոլոգիաները, հատկապես՝ համացանցի հնարավորությունները, կարող են հանրությանը լայնորեն իրազեկել իրենց գործունեության եւ դրա արդյունքների մասին: Այցելելով այդ կայքեր՝ յուրաքանչյուր քաղաքացի պետք է հնարավորություն ունենա առավելագույնս տեղեկություններ ստանալու պետական մարմինների մասին:

Պետական կառույցների կայքերի բովանդակությունից ելնելով՝ կարելի է դատել այս կամ այն գերատեսչության կամ, առհասարակ, պետության գործունեության թափանցիկության կամ փակ լինելու մակարդակի, ՊՄ-ի գործունեությանը վերաբերող տեղեկություններ ստանալու հնարավորության, վարչական որոշումների եւ ընթացակարգերի թափանցիկության, ինչպես նաեւ այս կամ այն գերատեսչության՝ կոռուպցիայի նկատմամբ հակման մասին: 

Պետական մարմինների՝ ժամանակակից պահանջներին համապատասխանող կայքեր ունենալը որոշակիորեն կարգավորում է այդ գերատեսչությունների աշխատանքը եւ խթանում դրանց սոցիալական կողմնորոշումը: Այս կամ այն հարցի վերաբերյալ պետության դիրքորոշումն իմացողը կարող է վերլուծել այն, համեմատել այլ մոտեցումների հետ, կասկածի ենթարկել, քննադատել: Ինչպես ցույց է տալիս զարգացած երկրների փորձը՝ ՊՄ-ները, իրենց գործունեությունն առցանց ներկայացնելով, հարկադրված են առավել պատասխանատվությամբ կատարելու ստանձնած պարտավորությունները եւ առավել հաշվետու լինելու քաղաքացիական հասարակությանը:

ՀԵՏԱԶՈՏՈՒԹՅԱՆ ԻՐԱՎԱԿԱՆ ՀԻՄՔԵՐԸ

Տեղեկատվության ազատության մասին ՀՀ օրենսդրության հիմքը Հայաստանի Հանրապետության  Սահմանադրությունն է, որի 27-րդ հոդվածն ասում է. «…Յուրաքանչյուր  ոք ունի խոսքի ազատության իրավունք, ներառյալ՝ տեղեկություններ եւ գաղափարներ փնտրելու, ստանալու, տարածելու ազատությունը տեղեկատվության ցանկացած միջոցով՝ անկախ պետական սահմաններից»: Սահմանադրության 27.1 հոդվածը յուրաքանչյուրի համար երաշխավորում է իրավասու պետական եւ տեղական ինքնակառավարման մարմիններին եւ պաշտոնատար անձանց դիմումներ կամ առաջարկություններ ներկայացնելու եւ ողջամիտ ժամկետում պատշաճ պատասխան ստանալու իրավունքը՝ անձնական կամ հասարակական շահերի պաշտպանության նկատառումներով: 

Հասարակության տեղեկացվածության առումով` կարեւոր է Սահմանադրության 33.2 հոդվածում բնապահպանական տեղեկատվության մատչելիության մասին դրույթը, ըստ որի՝ «Պաշտոնատար անձինք պատասխանատվություն են կրում բնապահպանական տեղեկատվությունը թաքցնելու կամ դրա տրամադրումը մերժելու համար»: Հանրության համար իրավական տեղեկատվության մատչելիության առումով՝ կարեւոր է Սահմանադրության 6-րդ հոդվածը, ըստ որի՝ «Օրենքներն ուժի մեջ են մտնում «Հայաստանի Հանրապետության պաշտոնական տեղեկագրում» հրապարակվելուց հետո: Այլ նորմատիվ իրավական ակտերն ուժի մեջ են մտնում օրենքով սահմանված կարգով հրապարակվելուց հետո»:

Սահմանադրական նորմերն արտացոլվել են նաեւ օրենքներում: Դրանցից ամենակարեւորը, իհարկե, «Տեղեկատվության ազատության մասին» ՀՀ օրենքն է, որը կարգավորում է տեղեկատվության ազատությանն առնչվող հարաբերությունները, սահմանում տեղեկատվության ապահովման բնագավառում տեղեկատվություն տնօրինողների իրավասությունը, ինչպես նաեւ՝ տեղեկություններ ստանալու կարգը, ձեւերը եւ պայմանները: Դրա գործողությունը տարածվում է պետական եւ տեղական ինքնակառավարման մարմինների, պետական հիմնարկների, բյուջեից ֆինանսավորվող կազմակերպությունների, ինչպես նաեւ՝ հանրային նշանակության կազմակերպությունների եւ դրանց պաշտոնատար անձանց վրա։ Օրենքի 7-րդ հոդվածի 3-րդ մասը սահմանում է 13 անուն տեղեկություն, որոնք տեղեկություն տնօրինողը պարտավոր է առնվազն տարեկան մեկ անգամ հրապարակել, իսկ դրանցում կատարված փոփոխությունները, ըստ նույն հոդվածի 4-րդ մասի, պետք է հրապարակի 10-օրյա ժամկետում: 
Այդ 13 անուն տեղեկություններն են՝ 

«1) հանրության համար իրականացվող (իրականացման ենթակա) աշխատանքները եւ ծառայությունները, 

2) բյուջեն, 

3) գրավոր հարցումների ձեւերը եւ դրանք լրացնելու վերաբերյալ խորհրդատվական ցուցումները, 

4) հաստիքացուցակները, ինչպես նաեւ՝ պաշտոնատար անձանց անունները, ազգանունները, կրթությունը, մասնագիտությունը, պաշտոնը, աշխատանքի վայրի հեռախոսահամարները, էլեկտրոնային փոստի հասցեները, 

5) աշխատանքի ընդունման կարգը եւ թափուր աշխատատեղերը, 

6) շրջակա միջավայրի վրա ներգործությունը, 

7) հասարակական միջոցառումների ծրագրերը, 

8) քաղաքացիների ընդունելության կարգը, օրը, ժամը եւ վայրը, 

9) աշխատանքների եւ ծառայությունների բնագավառում գնագոյացման կարգը, գները (սակագները), 

10) տնօրինվող տեղեկությունների ցանկը եւ դրանց տնօրինման կարգը, 

11) ստացված հարցումների վերաբերյալ վիճակագրական եւ ամփոփ տվյալները, այդ թվում՝ մերժման հիմքերը, 

12) սույն մասում սահմանված տեղեկությունների մշակման կամ ստացման աղբյուրները, 

13) սույն մասում սահմանված տեղեկությունները պարզաբանելու իրավասություն ունեցող անձի տվյալները»: 

Օրենքի այս հոդվածը սահմանում է, որ վերոհիշյալ տեղեկությունները հրապարակվում են հանրության համար մատչելի ձեւով, տեղեկություն տնօրինողի ինտերնետային էջի առկայության դեպքում՝ նաեւ դրանով (ընդգծումը՝ ԽԱՊԿ-ի)։ 

Ըստ նույն հոդվածի 2-րդ մասի՝ «Տեղեկատվություն տնօրինողն անհապաղ հրապարակում կամ այլ մատչելի ձեւով հանրությանը տեղեկացնում է իր տնօրինության տակ գտնվող այն տեղեկությունը, որի հրապարակումը կարող է կանխել պետական եւ հասարակական անվտանգությանը, հասարակական կարգին, հանրության առողջությանն ու բարքերին, այլոց իրավունքներին եւ ազատություններին, շրջակա միջավայրին, անձանց սեփականությանը սպառնացող վտանգը»:
Այս հետազոտության համատեքստում հետաքրքրական է նաեւ օրենքի 12-րդ հոդվածը, որտեղ ասվում է. «Տեղեկատվության ազատության ապահովման ոլորտում տեղեկատվություն տնօրինողը պարտավոր է օրենքով սահմանված կարգով՝
1) ապահովել տեղեկությունների մատչելիությունը եւ հրապարակայնությունը.

2) իրականացնել իր տնօրինության տակ գտնվող տեղեկությունների գրանցումը, դասակարգումը եւ պահպանումը. 

3) տեղեկություններ փնտրող անձին տրամադրել հավաստի եւ իր տնօրինության տակ գտնվող ամբողջական տեղեկություն.

4) սահմանել իր կողմից բանավոր եւ (կամ) գրավոր տեղեկությունների տրամադրման կարգը.

5) նշանակել տեղեկատվության ազատության ապահովման համար պատասխանատու պաշտոնատար անձին»:
Տեղեկատվության ազատության զարգացմանը միտված կարեւոր նորմատիվ-իրավական ակտ է սույն զեկույցի նախորդ բաժիններում հիշատակված՝ ՀՀ կառավարության՝ 2013 թվականի դեկտեմբերի 26-ի «Ինտերնետ ցանցում պետական մարմինների պաշտոնական կայքերին ներկայացվող նվազագույն պահանջները հաստատելու մասին» որոշումը: 
ՄԵԹՈԴԱԲԱՆՈՒԹՅՈՒՆԸ
Սույն հետազոտության մեթոդաբանությունը մշակել եւ օգտագործում է Սանկտ Պետերբուրգի (ՌԴ) Տեղեկատվության ազատության զարգացման ինստիտուտը (Институт развития свободы информации), իսկ 2010-ից այն  տրամադրել է նաեւ Խոսքի ազատության պաշտպանության կոմիտեին՝ Հայաստանում կիրառելու համար: Սկսած 2013 թվականից ԽԱՊԿ-ն օգտագործում է նորացված մեթոդաբանությունը, որը դրա հեղինակները կատարելագործել են՝ ներդնելով փորձագիտական մոնիտորինգի EXMO (հետագայում այն վերանվանվեց «Ինֆոմետր») ավտոմատացված տեղեկատվական համակարգը: Նկատի ունենալով երկու երկրների պետական կառավարման համակարգերի, ինչպես նաեւ՝ օրենսդրական տարբերությունները՝ ԽԱՊԿ-ն մեթոդաբանությունը ադապտացրել է տեղական պայմաններին: 
Մեթոդաբանության նկարագրությունը

Մոնիտորինգի նպատակը իշխանության մարմինների պաշտոնական կայքերի տեղեկատվական թափանցիկության մակարդակը որոշելն է՝ դրանց քանակական եւ որակական բնութագրիչների գնահատման միջոցով:
Հետազոտության առարկան պետական մարմինների պաշտոնական կայքերի բովանդակության համապատասխանությունն է՝ 

ա) պետական մարմինների գործունեության մասին տեղեկությունների՝ ՀՀ քաղաքացիների համար մատչելիությունը կարգավորող օրենսդրությանն ու այլ նորմատիվ-իրավական ակտերին,

բ) կայքերին ներկայացվող համընդհանուր,  այդ թվում՝ միջազգային փորձից բխող, տեխնիկական պահանջներին, 

գ) ֆիզիկական եւ իրավաբանական անձանց՝ տեղեկությունների ստացման ակնհայտ պահանջմունքներին:

Հետազոտության օբյեկտը պետական իշխանության մարմինների (ՊՄ) պաշտոնական կայքերն են: Հետազոտվել են 44 կայքեր, որոնք բաժանված են երկու խմբի: Առաջին խումբը կազմել են ՀՀ նախարարությունների, գերատեսչությունների եւ կառավարությանն առընթեր մարմինների 34 կայքերը: Երկրորդում ներառված են երկրի 10 մարզերի պաշտոնական կայքերը, որոնք ընդգրկված են «Տարածքային կառավարման համակարգ» (ՏԿՀ) միասնական ցանցում: Երկու խմբերից յուրաքանչյուրի ցուցանիշներով կազմվել է տեղեկատվական թափանցիկության առանձին վարկանիշային աղյուսակ: 
Մոնիտորինգի փուլերը: Հետազոտությունը կազմված է 4 փուլից. առաջինը՝ նախապատրաստականն է, որի ժամանակ նախատեսվում է կապ հաստատել պետական մարմինների պաշտոնական կայքերի համար պատասխանատու ներկայացուցիչների հետ, ինչպես նաեւ՝ մշակել եւ վերամշակել այդ կայքերի գնահատման չափորոշիչները: Երկրորդ փուլում կատարվում են՝ կայքերի նախնական վերլուծությունն ու գնահատումը, տեղեկատվական մատչելիության վարկանիշային աղյուսակների կազմումն ու դրա հրապարակումը: Երրորդը՝ համագործակցության փուլն է, երբ պետական կառույցների ներկայացուցիչների համար ապահովվում է մոնիտորինգի նախնական արդյունքների մատչելիությունը, եւ ԽԱՊԿ-ի փորձագետների հետ քննարկումների հիման վրա պաշտոնական կայքերը կատարելագործվում են: Չորրորդ փուլում կատարվում է ամփոփիչ վերլուծություն, ստացվում են վերջնարդյունքները, կազմվում եւ հրապարակվում է տեղեկատվական թափանցիկության վերջնական վարկանիշային աղյուսակը՝ տարվա կտրվածքով:
Հետազոտության մեթոդը առցանց (օնլայն) ռեժիմով (կոնկրետ ժամանակահատվածում) կայքերի բովանդակության փորձագիտական վերլուծությունն է: Սրա էությունը փորձագետների խմբի կողմից պետական իշխանության մարմինների պաշտոնական կայքերի բովանդակության ուսումնասիրությունն է՝ պարզելու հետազոտության համար ընտրված՝ թափանցիկության մակարդակի քանակական եւ որակական բնութագրիչների առկայությունը: Այս մեթոդն արդյունավետ է նրանով, որ թույլ է տալիս գնահատել ՊՄ-ների կայքերում առկա համապատասխան տեղեկությունների մատչելիությունը (լայն իմաստով) սովորական այցելուների համար: 

Մոնիտորինգի չափորոշիչները: Հրապարակման ենթակա տվյալների/տեղեկությունների անվանումները, ինչպես նաեւ կայքերին ներկայացվող տեխնիկական պահանջները մոնիտորինգի չափորոշիչներն են:

Պետական մարմինների պաշտոնական կայքերի բովանդակության հետազոտությունը եւ վերլուծությունը կատարվում է 152 չափորոշիչներով (պարամետրերով), որոնցից 131-ը բովանդակային է, իսկ 21-ը՝ տեխնիկական: Դրանք պայմանականորեն կարելի բաժանել 10 խմբի.

1. ընդհանուր տեղեկություններ պետական մարմնի (ՊՄ) մասին,

2. ՊՄ-ի կառուցվածքը,

3. տեղեկություններ ՊՄ-ի տեղեկատվական ռեսուրսների մասին,

4. տեղեկություններ ՊՄ-ի գործունեության մասին՝ իր հիմնական իրավասությունների ոլորտում,

5. օրենսդրությունը եւ ՊՄ-ի իրավաստեղծ գործունեությունը,

6. ֆիզիկական եւ իրավաբանական անձանց իրավունքների, ազատությունների եւ օրինական շահերի պաշտպանության ուղղությամբ ՊՄ-ի գործունեության կարգը,

7. ՊՄ-ում մրցույթների, աճուրդների եւ գնանշումների անցկացման, ինչպես նաեւ՝ կնքված պետական պայմանագրերի (կոնտրակտների) մասին տեղեկատվությունը,

8. ՊՄ-ի կադրային ապահովումը,

9. բյուջեն, ֆինանսները,

10. տեղեկատվության ընկալման հարմարության չափորոշիչներ: 
Առաջին ինը խմբերի չափորոշիչները բովանդակային են, տասներորդինը՝ տեխնիկական: 

Վերջինի մեջ մտնում են, օրինակ՝ ՊՄ-ի պաշտոնական կայքի գրանցումը ինտերնետի հիմնական որոնման համակարգերում (Google, Yahoo եւ այլն), ՊՄ-ի գործունեության թեմաներով նորությունների ժապավենի առկայությունը, պետական տուրքի եւ այլ անհրաժեշտ վճարումների անդորրագրի ինտերակտիվ ձեւաթղթի առկայությունը (անմիջականորեն կայքից այն լրացնելու եւ տպելու հնարավորություն), կայքում թարմացումներին հետեւելու հնարավորությունը եւ այլն: 

Ամենավերջին չափորոշիչը՝ պետական մարմինների կայքերում ֆիզիկական կամ իրավաբանական անձանց, ապրանքների, աշխատանքների եւ ծառայությունների գովազդի (այդ թվում՝ թաքնված) առկայությունն է: Սա միակ չափորոշիչն է, որի առկայությունը բացասական է գնահատվում:

Սոցիալական կարեւորության եւ վերաբերելիության գործակիցների հաշվարկման կարգը: Հետազոտության օբյեկտիվության բարձրացման եւ համապատասխան ինֆորմացիայի պահանջված լինելու տեսանկյունից գնահատվող չափորոշիչների ոչ համազորությունը հաշվի առնելու նպատակով մտցվում է սոցիալական կարեւորության գործակիցը (Ксз
): Այս գործակիցը արտացոլում է այս կամ այն տեղեկատվության սոցիալական կարեւորությունը եւ դրա նկատմամբ հանրային հետաքրքրության աստիճանը:

Տվյալ ցուցանիշի օգտագործման անհրաժեշտությունը պայմանավորված է նրանով, որ բոլոր չափորոշիչները չէ, որ սոցիալական կարեւորության տեսակետից համազոր են: Օրինակ, պետական մարմնի գտնվելու վայրի ճշգրիտ հասցեն ավելի կարեւոր է, քան այդ վայրը հասնելու տրանսպորտային միջոցների վերաբերյալ ցուցումները: 

Սոցիալական կարեւորության գործակիցը ունի երեք արժեքներից որեւէ մեկը.
- սոցիալական կարեւորության ցածր մակարդակ՝ Ксз = 1,
- սոցիալական կարեւորության միջին մակարդակ՝ Ксз = 2,
- սոցիալական կարեւորության բարձր մակարդակ՝ Ксз = 3։
Հետազոտության օբյեկտիվության բարձրացման մյուս միջոցը չափորոշիչների վերաբերելիության գործակցի (Крп)  եւ չափանիշների վերաբերելիության գործակցի (Крк) կիրառությունն է: Մեթոդաբանության մեջ դրանց ներմուծումը բացատրվում է երկու հանգամանքով.

-տարբեր պետական մարմինների (որոնց պաշտոնական կայքերը գնահատվում են մեկ ցիկլի ընթացքում) կառուցվածքի եւ իրավասությունների հնարավոր տարբերությամբ (սրա համար օգտագործվում է Крп -ը),
-չափորոշիչի առանձնահատկությամբ՝ կապված միայն չափանիշների մասով դրա գնահատման հնարավորությամբ (սրա համար օգտագործվում է Крк -ը):

Յուրաքանչյուր պետական մարմնի իրավասությունները սահմանվում են համապատասխան նորմատիվ-իրավական ակտերով: Իրենց իրավասությունների յուրահատկությունից ելնելով՝ որոշ պետական մարմիններ պարտավոր են պաշտոնական կայքերում տեղադրել որոշակի կարգի տեղեկություններ, իսկ մյուսները՝ ոչ: Այս տարբերությունը հաշվի առնելու համար, մոնիտորինգային խմբի փորձագետները վերլուծում են յուրաքանչյուր պետական մարմնի իրավասությունները, գործառույթները եւ խնդիրները սահմանող օրենսդրական դրույթները: Այս վերլուծության հիման վրա փորձագետները, ըստ բոլոր չափանիշների, որոշում են այն չափորոշիչները, որոնք անհրաժեշտ չէ գնահատել: Այլ խոսքով՝ այս ցուցանիշի միջոցով փորձագետները որոշում են, թե արդյոք տվյալ չափորոշիչը վերաբերո՞ւմ է տվյալ պետական մարմնի իրավասություններին, թե՞ ոչ:

Բացի այդ, որոշ չափորոշիչներ կարող են գնահատվել ոչ բոլոր չափանիշներով, այլ միայն մեկով կամ մի քանիսով: Սա պայմանավորված է համապատասխան պարամետրով սահմանվող տեղեկությունների էությամբ: 

Չափորոշիչի վերաբերելիության գործակիցը կարող է երկու արժեք ունենալ.

- եթե չափորոշիչը չի օգտագործվում որոշակի պետական մարմնի կայքի գնահատման ժամանակ, ապա՝ Крп = 0,

- եթե չափորոշիչը օգտագործվում է որոշակի պետական մարմնի կայքի գնահատման ժամանակ, ապա՝ Крп = 1:

Չափանիշի վերաբերելիության գործակիցը կարող է երկու արժեք ունենալ.

- եթե պաշտոնական կայքի գնահատման ժամանակ չափանիշը չի օգտագործվում որոշակի չափորոշիչի համար, ապա Крк = 0,

- եթե պաշտոնական կայքի գնահատման ժամանակ չափանիշը օգտագործվում է որոշակի չափորոշիչի համար, ապա Крк = 1:

Մոնիտորինգի չափանիշները: Իբրեւ կայքերի պարունակած տեղեկությունների գնահատման չափանիշներ ընտրված են հետեւյալ քանակական եւ որակական բնութագրիչները.

· առկայություն/բացակայություն,

· ամբողջականություն,  

· հրատապություն (օպերատիվություն),

· մատչելիություն,
· HTML մատչելիություն,
· փաստաթղթերի մատչելիություն,
· գրաֆիկական մատչելիություն։
Առաջին՝ «առկայություն/բացակայություն» չափանիշը քանակական է: 

Ելնելով յուրաքանչյուր մարմնի կանոնադրությամբ եւ այլ նորմատիվ ակտերով սահմանված նրա իրավասություններից, գործառույթներից եւ խնդիրներից՝ տեղեկությունների որոշ տեսակներ կարող են եւ այս կամ այն պետական մարմնի կայքում պարտադիր հրապարակման ենթակա չլինել: Ընդսմին, հետազոտության ընթացքում վերլուծվել են նաեւ ՊՄ-ների կանոնադրությունները եւ մյուս նորմատիվ ակտերը՝ որոշելու համար այս կամ այն տեղեկությունների անհրաժեշտությունը: 

Տեղեկության «առկայություն/բացակայություն» չափանիշով փորձագետները հաշվարկում են Առկայության գործակիցը՝ (К1), որը կարող է ունենալ երկու արժեք.

-այն դեպում, երբ չափորոշիչին համապատասխանող տեղեկությունն առկա է պաշտոնական կայքում՝ К1 = 1,
-այն դեպում, երբ չափորոշիչին համապատասխանող տեղեկությունը բացակայում է պաշտոնական կայքում՝ К1 = 0:
«Ամբողջականությունը» քանակական չափանիշ է, որը բնութագրում է պաշտոնական կայքում տեղակայված տեղեկության բավարար լինելը՝ համապատասխան չափորոշիչի մասին ամբողջական պատկերացում կազմելու համար: Այս իմաստով բավարար տեղեկությունը բնութագրվում է հետեւյալ ցուցիչներով.

● ՊՄ-ի պաշտոնական կայքում ներբեռնված տեղեկության քանակական կազմը պետք է համապատասխանի ողջ գոյության ընթացքում սեփական իրավասությունների շրջանակներում ՊՄ-ի ստեղծած տվյալների կազմին: Օրինակ, եթե պետական մարմինը նախորդող ժամանակաշրջանում պատրաստել է հինգ հաշվետվություն, ապա բոլոր հինգն էլ պետք է տեղադրված լինեն պաշտոնական կայքում,

● պաշտոնական կայքում տեղադրված տեղեկության բովանդակությունը  պետք է արտացոլի այս կամ այն չափորոշիչի մասին ամբողջ անհրաժեշտ տեղեկատվական ծավալը: Օրինակ, հաշվետվությունները պետք է կայքում տեղադրված լինեն ամբողջությամբ, այլ ոչ թե քաղվածքների տեսքով:  

«Ամբողջականություն» չափանիշով փորձագետները հաշվարկում են Տեղեկատվության ամբողջականության գործակիցը (К2), որը կարող է ունենալ երեք աստիճան. 

· ամբողջականության բարձր աստիճան (90-100%), К2 = 1 (ներկայացված է տեղեկությունների ամբողջ անհրաժեշտ ծավալը եւ դրա վերաբերյալ տեղեկատվությունը շարադրված է ամբողջ ծավալով),
· ամբողջականության միջին աստիճան (30-90%), К2 = 0,5  (ներկայացված է տեղեկությունների ամբողջ անհրաժեշտ ծավալը, սակայն դրա վերաբերյալ տեղեկատվությունը շարադրված է ոչ ամբողջ ծավալով, կամ ներկայացված է տեղեկությունների ոչ ամբողջ ծավալը),
· ամբողջականության ցածր աստիճան (5-30%), К2 = 0,2 (տեղեկատվությունը ներկայացված է հատվածական):
«Հրատապությունը» (օպերատիվությունը) որակական չափանիշ է, որը  բնութագրում է պաշտոնական կայքերում տեղեկության նորության աստիճանը, դրա թարմացման հաճախականությունը եւ կախված է նրա բնութագրիչների փոփոխության դինամիկայից եւ իրադարձությունը կատարվելուց հետո՝ այդ մասին իրազեկելու ժամանակահատվածից: 

«Հրատապություն» չափանիշով փորձագետները հաշվարկում են Տեղեկատվության հրատապության գործակիցը (К3), որը կարող է ունենալ երեք աստիճան. 
· հրատապության բարձր աստիճան, К3= 1 (պաշտոնական կայքում տեղադրվածը տվյալ տեղեկատվության վերջին տարբերակն է, հաշվի են առնված բոլոր փոփոխությունները՝ գնահատման պահի դրությամբ), 
· հրատապության միջին աստիճան, К3 = 0,85 (պաշտոնական կայքում տեղադրվածը տվյալ տեղեկատվության նախավերջին տարբերակն է, հաշվի չեն առնված մինչ գնահատումը 1 ամսվա ընթացքում կատարված վերջին փոփոխությունները), 
· հրատապության ցածր աստիճան, К3 = 0,7  (պաշտոնական կայքում տեղադրված են հնացած տեղեկություններ, հաշվի չեն առնված մինչ գնահատումը ավելի քան 1 ամսվա ընթացքում կատարված վերջին փոփոխությունները): 
«Մատչելիությունը» որակական չափանիշ է, որը բնութագրում է պաշտոնական կայքում տեղադրված եւ տվյալ չափորոշիչին համապատասխանող տեղեկությունների որոնման հարմարությունը: «Մատչելիություն» չափանիշով փորձագետները հաշվարկում են Մատչելիության գործակիցը (К4), որն ունի երեք աստիճան.

●  մատչելիության բարձր աստիճան, К4 = 1 (տեղեկությունը մատչելի է հիպերհղումներով հաջորդաբար անցնելով՝ սկսած պաշտոնական կայքի գլխավոր էջից: Նման անցումների թիվը 5 սեղմումից ավելի չէ), 

●  մատչելիության միջին աստիճան, К4 = 0,95  (տեղեկությունը մատչելի է հիպերհղումներով հաջորդաբար անցնելով՝ սկսած պաշտոնական կայքի գլխավոր էջից: Նման անցումների թիվը 5 սեղմումից ավելի է), 

●  մատչելիության ցածր աստիճան, К4 = 0,9  (տեղեկությունը մատչելի չէ հիպերհղումներով հաջորդաբար անցնելով՝ սկսած պաշտոնական կայքի գլխավոր էջից կամ տեղակայված է ոչ իր բովանդակությանը համապատասխանող բաժնում): 

«HTML մատչելիությունը» որակական չափանիշ է, որը բնութագրում է պաշտոնական կայքում տեղեկության հրապարակումը HTML ձեւաչափով, ինչը օգտագործողների համար ապահովում է որոնման հարմարավետությունը: «HTML մատչելիություն» չափանիշով փորձագետները հաշվարկում են HTML մատչելիության գործակիցը (К5), որը կարող է ունենալ երկու արժեքներից մեկը՝ կախված պաշտոնական կայքում տեղեկությունը HTML ձեւաչափով տեղադրված լինելուց կամ տեղադրված չլինելուց.

●  տեղեկությունը տեղադրված է պաշտոնական կայքում HTML ձեւաչափով, К5 = 1,

●  տեղեկությունը տեղադրված չէ պաշտոնական կայքում HTML ձեւաչափով, К5 = 0,2:

«Փաստաթղթերի մատչելիությունը» որակական չափանիշ է, որը բնութագրում է պաշտոնական կայքում համապատասխան փաստաթղթի տեղադրումը այն ձեւաչափով, որը ապահովում է դրա պահպանումը օգտագործողների տեխնիկական միջոցներում եւ թույլատրում է փաստաթղթում տեքստի հատվածի որոնում եւ պատճենում (այսուհետեւ փաստաթղթի ներբեռնման ձեւաչափ), ինչը օգտագործողներին հնարավորություն է տալիս հետագայում օգտագործելու այդ տեղեկությունը: «Փաստաթղթերի մատչելիություն» չափանիշով փորձագետները հաշվարկում են Փաստաթղթերի մատչելիության գործակիցը (К6), որը կարող է ունենալ երկու արժեքներից մեկը՝ կախված պաշտոնական կայքում տեղեկությունը փաստաթղթի ներբեռնման ձեւաչափով տեղադրված լինելուց կամ տեղադրված չլինելուց.

●  տեղեկությունը տեղադրված է պաշտոնական կայքում փաստաթղթի ներբեռնման ձեւաչափով, К6 = 1,

●  տեղեկությունը տեղադրված չէ պաշտոնական կայքում փաստաթղթի ներբեռնման ձեւաչափով, К6 = 0,2:

«Գրաֆիկական մատչելիությունը» որակական չափանիշ է, որը բնութագրում է պաշտոնական կայքում համապատասխան փաստաթղթի ճշգրիտ պատկերի գրաֆիկական ձեւաչափով տեղադրումը, ինչը օգտագործողների համար ապահովում է փաստաթղթի բնօրինակին ծանոթանալու հնարավորություն (այսուհետեւ՝ գրաֆիկական ձեւաչափ): «Գրաֆիկական մատչելիություն» չափանիշով փորձագետները հաշվարկում են Գրաֆիկական մատչելիության գործակիցը (К7), որը կարող է ունենալ երկու արժեքներից մեկը՝ կախված պաշտոնական կայքում տեղեկությունը գրաֆիկական ձեւաչափով տեղադրված լինելուց կամ տեղադրված չլինելուց.

●  տեղեկությունը տեղադրված է պաշտոնական կայքում գրաֆիկական ձեւաչափով՝ К7 = 1,

●  տեղեկությունը տեղադրված չէ պաշտոնական կայքում գրաֆիկական ձեւաչափով՝ К7 == 0,95:

Տեղեկատվական մատչելիության ամփոփիչ գործակցի հաշվարկման կարգը: Պաշտոնական կայքերի մոնիտորինգի ընթացքում, հաշվարկվում են հետեւյալ գործակիցների արժեքները.

- սոցիալական կարեւորության գործակիցներ (Ксз)՝ ըստ յուրաքանչյուր չափորոշիչի,

- չափանիշների վերաբերելիության գործակիցներ (Крк)՝ ըստ յուրաքանչյուր չափորոշիչի յուրաքանչյուր չափանիշի,

- չափորոշիչների վերաբերելիության գործակիցներ (Крп)՝ յուրաքանչյուր պաշտոնական կայքի յուրաքանչյուր չափորոշիչի համար,

- Չափորոշիչի առկայության գործակիցներ (К1)՝ ըստ յուրաքանչյուր չափորոշիչի (որի արժեքը 1 է), յուրաքանչյուր պաշտոնական կայքի համար,

- Տեղեկատվության ամբողջականության գործակիցներ (К2)՝ ըստ յուրաքանչյուր պաշտոնական կայքի յուրաքանչյուր չափորոշիչի (որի Крп=1) յուրաքանչյուր ամբողջականության չափանիշի (որի Крк=1),

- Տեղեկատվության հրատապության գործակիցներ (К3)՝ ըստ յուրաքանչյուր պաշտոնական կայքի յուրաքանչյուր չափորոշիչի (որի Крп=1) յուրաքանչյուր հրատապության չափանիշի (որի Крк=1),

 - Մատչելիության գործակիցներ (К 4)՝ ըստ յուրաքանչյուր պաշտոնական կայքի յուրաքանչյուր չափորոշիչի (որի Крп=1) յուրաքանչյուր մատչելիության չափանիշի (որի Крк=1),

- HTML մատչելիության գործակիցներ (К5)՝ ըստ յուրաքանչյուր պաշտոնական կայքի յուրաքանչյուր չափորոշիչի (որի Крп=1) յուրաքանչյուր HTML մատչելիության չափանիշի (որի Крк=1),

- Փաստաթղթերի մատչելիության գործակիցներ (К6)՝ ըստ յուրաքանչյուր պաշտոնական կայքի յուրաքանչյուր չափորոշիչի (որի Крп=1) յուրաքանչյուր փաստաթղթերի մատչելիության չափանիշի (որի Крк=1),

- Գրաֆիկական մատչելիության գործակիցներ (К7)՝ ըստ յուրաքանչյուր պաշտոնական կայքի յուրաքանչյուր չափորոշիչի (որի Крп=1) յուրաքանչյուր գրաֆիկական մատչելիության չափանիշի (որի Крк=1):

Պաշտոնական կայքի գնահատականը ստացվում է առանձին չափորոշիչների եւ չափանիշների գնահատականների ամբողջությունից եւ իրականացվում է տեղեկատվական թափանցիկության գործակցի հիման վրա: Վերջինս հաշվարկվում է հետեւյալ բանաձեւով.

i – ը չափորոշիչի հերթական համարն է (1-ից մինչեւ n),

j – ը չափանիշի հերթական համարն է (1-ից մինչեւ 7),

Кij – -ը j համարի չափանիշի գործակիցն է՝ ըստ i համարի չափորոշիչի,
Кркij –ը j համարի վերաբերելիության չափանիշի գործակիցն է՝ ըստ i համարի չափորոշիչի,

Крпi – ը i համարի չափորոշիչի վերաբերելիության գործակիցն է, 

Ксзi – ը i համարի չափորոշիչի սոցիալական կարեւորության գործակիցն է։
Ստացված գործակիցը հիմնական ցուցանիշն է, որը բնութագրում է պաշտոնական կայքի թափանցիկության մակարդակը: Որքան այն բարձր է, այնքան տվյալ ՊՄ-ի կայքն ավելի թափանցիկ է համարվում: Դրան համապատասխան էլ (նվազման կարգով) ձեւավորվում է պետական կառույցների պաշտոնական կայքերի վարկանիշային աղյուսակը:

EXMO համակարգը:  Սկսած 2013 թվականից՝ պետական մարմինների կայքերի հետազոտությունը եւ դրան առնչվող բոլոր հաշվարկներն իրականացվում են փորձագիտական մոնիտորինգի EXMO ավտոմատացված համակարգով, որը, ինչպես նաեւ բուն մեթոդաբանությունը, մշակել եւ օգտագործում է Սանկտ-Պետերբուրգի (Ռուսաստան) Տեղեկատվության ազատության զարգացման ինստիտուտը։ Վերջինս այն տրամադրել է Խոսքի ազատության պաշտպանության կոմիտեին՝ Հայաստանում կիրառելու համար:
EXMO համակարգը համակարգչային ծրագիր է, որի հիմքում պետական մարմնի (որի կայքը հետազոտվում է) եւ փորձագետի (որը վերլուծում է այդ կայքի բովանդակությունը) երկխոսության գաղափարն է: Ըստ էության, իշխանական կառույցները հնարավորություն են ստանում առցանց (օնլայն) ռեժիմով տեսնելու, թե ինչպես է գնահատվել իրենց կայքը մոնիտորինգի յուրաքանչյուր չափորոշիչով, քննարկելու այդ գնահատականները հետազոտողի հետ եւ հասկանալու, թե ինչը կարելի է փոխել կամ ավելացնել՝ բարձրացնելու համար կայքի տեղեկատվական թափանցիկության ցուցանիշը: 

Ընդհանուր առմամբ EXMO-ն թույլ է տալիս.

• ստեղծել մոնիտորինգի առցանց գործիքներ,

• ապահովել պետական մարմինների տեղեկատվական թափանցիկության գնահատման մատչելիությունն ու թափանցիկությունը, ինչը նվազագույնի է հասցնում կանխակալության կամ անճշտության մեջ մեղադրվելու հնարավորությունը, 

• կարգաբերել օրենսդրական պահանջների եւ տեղեկատվական թափանցիկության մակարդակի բարձրացման հնարավորության վերաբերյալ իշխանության մարմինների եւ այդ մարմինների պաշտոնական կայքերը վերլուծողների հետադարձ կապն ու կառուցողական երկխոսությունը, 

• ավտոմատ կերպով հաշվարկել տեղեկատվական թափանցիկության գործակիցներն ու հրապարակել վարկանիշները: 

Մոնիտորինգի մեթոդաբանությանն ու EXMO համակարգին  առավել մանրամասն կարելի է ծանոթանալ Տեղեկատվության ազատության զարգացման ինստիտուտի կայքում.  www.svobodainfo.org :
ՄՈՆԻՏՈՐԻՆԳԻ ԱՐԴՅՈՒՆՔՆԵՐԻ ՎԵՐԼՈՒԾՈՒԹՅՈՒՆԸ

Հետազոտության մեթոդաբանությանը համապատասխան, նախնական փուլում Խոսքի ազատության պաշտպանության կոմիտեն կապեր հաստատեց պետական կառույցների այն ներկայացուցիչների հետ, որոնք պատասխանատու են պաշտոնական կայքերի բովանդակության համար եւ նրանց ուղարկեց նամակներ՝ տեղեկացնելով մոնիտորինգի որոշ առանձնահատկությունների եւ համատեղ աշխատանքի հիմնական պայմանների մասին: Այնուհետեւ, ԽԱՊԿ-ի փորձագետները իրականացրին նախարարությունների եւ գերատեսչությունների, ինչպես նաեւ մարզպետարանների կայքերի նախնական վերլուծություն: Դա նախատեսում էր այդ պահի դրությամբ պաշտոնական կայքերի վիճակի գնահատում, թերությունների վերհանում՝ հետագայում դրանց վերացմանն օժանդակելու համար:
Համագործակցության փուլում պետական մարմինների ներկայացուցիչները եւ ԽԱՊԿ-ի փորձագետները առցանց քննարկեցին մոնիտորինգի նախնական արդյունքները, ինչի ընթացքում լրացվեցին կայքերի բովանդակության բացթողումներն ու բարելավվեցին տեխնիկական ցուցանիշները: Եվ միայն դրանից հետո ամփոփվեցին արդյունքները, ստացվեցին բոլոր հետազոտված կայքերի տեղեկատվական թափանցիկության վերջնական գործակիցները, եւ պետական մարմինների երկու խմբերից յուրաքանչյուրի համար կազմվեց վարկանիշային աղյուսակ:
ՀՀ նախարարությունների, գերատեսչությունների եվ կառավարությանն առընթեր մարմինների կայքերի վարկանիշերը
Կայքերի այս խմբում նախնական մոնիտորինգը, ինչպես արդեն նշել ենք, անցկացվեց 2014 թվականի մայիսի 6-ից մինչեւ հուլիսի 15-ը: Արդյունքների հրապարակումից հետո սկսվեց համագործակցության փուլը (օգոստոսի 1-ից մինչեւ սեպտեմբերի 16-ը), որի ընթացքում ԽԱՊԿ-ի փորձագետները EXMO համակարգով նախարարությունների եւ գերատեսչությունների ներկայացուցիչներից ստացան 812 հարց ու մեկնաբանություն, որոնցից ոչ մեկը չմնաց անպատասխան: Սրա շնորհիվ շատ պաշտոնական կայքեր նշանակալիորեն բարելավվեցին, ինչը դրական ազդեցություն ունեցավ նրանց տեղեկատվական թափանցիկության վերջնական գործակցի վրա: Սակայն, քանի որ ոչ բոլոր նախարարություններն ու գերատեսչություններն էին ակտիվ համագործակցում ԽԱՊԿ-ի փորձագետների հետ, ապա ՊՄ-ների այս խմբում հիշյալ գործակցի միջին արժեքը աճեց ընդամենը 5 տոկոսով:
Ստորեւ ներկայացնում ենք ՀՀ նախարարությունների, գերատեսչությունների եւ կառավարությանն առընթեր մարմինների վարկանիշային աղյուսակը, որը հնարավորություն է տալիս համեմատելու յուրաքանչյուր կայքի մոնիտորինգի նախնական եւ վերջնական արդյունքները:
Աղյուսակ 3
	№
	Պետական մարմինը
	Կայքի հասցեն
	Տեղեկատվական թափանցիկության նախնական գործակիցը (%)
	Տեղեկատվական թափանցիկության վերջնական գործակիցը (%) 

	1
	ՀՀ տարածքային կառավարման նախարարություն
	www.mta.gov.am
	89.48
	99.36

	2
	ՀՀ միգրացիոն պետական ծառայություն
	www.smsmta.am
	80.64
	96.44

	3
	ՀՀ գյուղատնտեսության նախարարություն
	www.minagro.am
	67.74
	91.66

	4
	ՀՀ առողջապահության նախարարություն
	www.moh.am
	60.64
	89.33

	5
	ՀՀ էկոնոմիկայի նախարարություն
	www.mineconomy.am
	76.19
	82.83

	6
	ՀՀ քաղաքացիական ծառայության խորհուրդ
	www.csc.am
	76.01
	76.54

	7
	ՀՀ արդարադատության նախարարություն
	www.moj.am
	73.87
	76.26

	8
	ՀՀ տրանսպորտի եւ կապի նախարարություն
	www.mtc.am
	62.44
	75.98

	9
	ՀՀ դատախազություն
	www.genproc.am
	60.57
	60.57

	10
	ՀՀ կրթության եւ գիտության նախարարություն
	www.edu.am
	59.76
	60.13

	11
	ՀՀ քաղաքաշինության նախարարություն
	www.mud.am
	48.23
	58.97

	12
	ՀՀ արտաքին գործերի նախարարություն
	www.mfa.am
	52.48
	57.30

	13
	ՀՀ ազգային վիճակագրական ծառայություն
	www.armstat.am
	49.78
	56.61

	14
	ՀՀ կենտրոնական բանկ
	www.cba.am


	53.69
	54.03

	15
	ՀՀ արտակարգ իրավիճակների նախարարություն
	www.mes.am
	47.36
	53.88

	16
	ՀՀ ջրային տնտեսության պետական կոմիտե
	www.scws.am
	37.43
	50.71

	17
	ՀՀ պաշտպանության նախարարություն
	www.mil.am
	50.11
	50.40

	18
	ՀՀ տնտեսական մրցակցության պաշտպանության պետական հանձնաժողով
	www.competition.am
	49.87
	49.46

	19
	ՀՀ սփյուռքի նախարարություն
	www.mindiaspora.am
	48.90
	49.28

	20
	ՀՀ կենտրոնական ընտրական հանձնաժողով
	www.elections.am
	48.51
	48.17

	21
	ՀՀ անշարժ գույքի կադաստրի պետական կոմիտե
	www.cadastre.am
	47.37
	47.66

	22
	ՀՀ բնապահպանության նախարարություն
	www.mnp.am
	22.77
	45.14

	23
	ՀՀ քաղաքացիական ավիացիայի գլխավոր վարչություն 
	www.aviation.am
	44.75
	45.03

	24
	ՀՀ աշխատանքի եւ սոցիալական հարցերի նախարարություն
	www.mss.am
	41.75
	42.30

	25
	ՀՀ ֆինանսների նախարարություն
	www.minfin.am
	42.40
	42.05

	26
	ՀՀ սպորտի եւ երիտասարդության հարցերի նախարարություն
	www.msy.am
	39.27
	39.27

	27
	ՀՀ հանրային ծառայությունները կարգավորող հանձնաժողով
	www.psrc.am
	32.78
	33.00

	28
	ՀՀ ոստիկանություն
	www.police.am
	32.72
	32.92

	 29
	ՀՀ վերահսկիչ պալատ
	www.coc.am
	31.10
	31.10


	 30
	ՀՀ մշակույթի նախարարություն
	www.mincult.am
	29.14
	29.33

	  31
	ՀՀ պետական գույքի կառավարման վարչություն
	www.spm.am
	27.04
	27.22

	 32
	ՀՀ էներգետիկայի եւ բնական պաշարների նախարարություն
	www.minenergy.am
	26.87
	24.04

	 33
	ՀՀ հեռուստատեսության եւ ռադիոյի ազգային հանձնաժողով
	www.tvradio.am


	24.30
	24.46

	 34
	ՀՀ միջուկային անվտանգության կարգավորման պետական կոմիտե
	www.anra.am
	17.10
	17.21

	Կայքերի այս խմբի տեղեկատվական թափանցիկության գործակցի միջին արժեքը 
	48.62
	53.58


Ծանոթագրություն 1. ՀՀ ազգային անվտանգության ծառայության կայքը (www.sns.am) աղյուսակում ներառված չէ, քանի որ այս ՊՄ-ն իր էությամբ փակ կառույց է, որտեղ շատ բան պետական գաղտնիք է: Հետեւաբար՝ այդ ծառայության կայքը համեմատելի չէ մնացած պետական մարմինների կայքերի հետ:

Այս վարկանիշային աղյուսակում ՀՀ տարածքային կառավարման նախարարության կայքի առաջին տեղը կարելի է օրինաչափություն համարել: 2011-2012 թվականներին այն արդեն գրավել է այդ դիրքը եւ միայն 2013-ին է կես տոկոսով զիջել ՀՀ միգրացիոն պետական ծառայության կայքին: Այս մոնիտորինգի արդյունքներով նրանց տեղերը դարձյալ փոխվեցին: Երկու պետական կառույցների ներկայացուցիչներն էլ համագործակցության փուլում ակտիվորեն խորհրդակցում էին ԽԱՊԿ-ի փորձագետների հետ եւ հասան համարյա բացարձակ արդյունքի, համապատասխանաբար՝ 99.36% եւ 96.44% տեղեկատվական թափանցիկության, ինչը նշանակում է, որ այս կայքերում տեղադրված են այդ ՊՄ-ներին վերաբերող համարյա բոլոր հանրային նշանակության տեղեկությունները, որոնք կարող են հետաքրքրել երկրի քաղաքացիներին: 
Իշխանության այս երկու մարմինների միջեւ սուր մրցակցության մասին է վկայում եւ այն, որ մոնիտորինգային խմբի հետ համագործակցության փուլում ՀՀ միգրացիոն պետական ծառայությունը հասավ իր կայքի ավելի մեծ առաջընթացի (համարյա 16%), քան տարածքային կառավարման նախարարությունը (մոտ 10%): Սակայն դա բավարար չեղավ՝ շրջանցելու համար առաջատարին, որն արդեն հետազոտության նախնական փուլի արդյունքներով նկատելի առավելությամբ առաջին տեղում էր:
Համագործակցության փուլում էլ ավելի մեծ առաջընթաց ունեցավ ՀՀ գյուղատնտեսության նախարարությունը: Նրա կայքը, շնորհիվ տեղեկատվական թափանցիկության մակարդակի 24 տոկոսանոց աճի, հանգրվանեց առաջատար եռյակում՝ այստեղ հայտնվելով մոնիտորինգի նախնական փուլի արդյունքներով զբաղեցրած 6-րդ տեղից: Ընդսմին, այս կայքը դեռեւս անցյալ տարի զբաղեցնում էր 20-րդ տեղը, իսկ նախարարության՝ կայքի համար պատասխանատու աշխատակիցը այն ժամանակ հրաժարվում էր ԽԱՊԿ-ի հետ համագործակցությունից՝ իր որոշումը պատճառաբանելով նրանով, թե հետազոտության պահանջները պարտադիր կատարման համար չեն: Այժմ, երբ մոնիտորինգի նկատմամբ վերաբերմունքը փոխվել է եւ նրա չափանիշներին համապատասխանելու ցանկություն է առաջացել, գյուղատնտեսության նախարարության կայքը ՊՄ-ների այս խմբում լավագույններից մեկն է դարձել:
Այսուհանդերձ, այս կայքի ցուցանիշը կարող էր եւ ավելի բարձր լինել, եթե այնտեղ չլինեին մի շարք բացթողումներ: Մասնավորապես, բացակայում են թափուր պաշտոնների համար հայտարարված մրցույթների արդյունքների, նախարարի տեղակալների մասնակցությամբ միջոցառումների մասին տեղեկությունները, հիմնական բաժինները ներկայացված չեն օտար լեզուներով: Կայքը չունի հանրային կարծիքի հարցման տեխնիկական հնարավորություն, չկա նաեւ հղում՝ նախարարության իրականացրած հակակոռուպցիոն միջոցառումների մասին տեղեկություններ պարունակող էջին:
Առաջատար եռյակին հաջորդում է ՀՀ առողջապահության նախարարության կայքը, որը մոնիտորինգի ընթացքում ամենից նշանակալի առաջընթացն է ունեցել. նախնական փուլի արդյունքը բարելավվել է համարյա 29%-ով, եւ տեղեկատվական թափանցիկության վերջնական գործակիցը կազմել է 89.33%: Արդյունքում՝ այդ կայքը նախկին 8-րդ տեղից տեղափոխվեց 4-րդ: Այսուհանդերձ, այստեղ դեռեւս հաղթահարված չեն բոլոր այն թերությունները, որոնք վեր են հանվել նախնական մոնիտորինգի ընթացքում: Այսպես, կայքում չկա նախարարության եւ նրա պաշտոնատար անձանց մասնակցությամբ դատական գործերի տեսությունը, բացակայում են ֆիզիկական եւ իրավաբանական անձանց տրամադրվող տեղեկատվական ռեսուրսների (ծառայությունների) ցանկը եւ օգտագործման հրահանգը: Բավարար չափով չեն ներկայացված նախարարության գործունեությանը վերաբերող նորմատիվ-իրավական փաստաթղթերը: Հարկ կլինի հաղթահարել նաեւ մի շարք տեխնիկական թերություններ. մասնավորապես, անհրաժեշտ է հնարավորություններ ստեղծել նորություններին բաժանորդագրվելու, հասարակական կարծիքի ուսումնասիրության, նախարարության կողմից իրականացվող թույլատրական եւ իշխանական գործառույթների իրականացման դիմումների ձեւերի՝ անմիջականորեն կայքում լրացնելու կամ կայքից տպելու համար:
ԽԱՊԿ-ի փորձագետների հետ համագործակցության հնարավորությունը նկատելիորեն ավելի քիչ ակտիվությամբ օգտագործեցին ՀՀ էկոնոմիկայի նախարարության, ՀՀ քաղաքացիական ծառայության խորհրդի եւ ՀՀ արդարադատության նախարարության ներկայացուցիչները: Այդ մարմինների կայքերը զբաղեցրել են 5-7-րդ տեղերը, համապատասխանաբար՝ 82.83%, 76.54%, 76.26% արդյունքներով: Մասնավորապես, էկոնոմիկայի նախարարությունը, այն պատճառով, որ նախնական արդյունքների համեմատ իր ցուցանիշը բարելավեց ընդամենը 6.5%-ով, նախկին 3-րդ տեղից նահանջեց 5-րդ: Վարկանիշային աղյուսակում երկու կետով իրենց դիրքերը զիջել են նաեւ ՀՀ քաղաքացիական ծառայության խորհուրդը եւ ՀՀ արդարադատության նախարարությունը: Առաջինի վերջնական ցուցանիշը մնաց համարյա նույն մակարդակին, ինչ նախնական փուլում, իսկ երկրորդինը բարելավվեց ընդամենը 2.5%-ով, ինչը շատ քիչ է աղյուսակի վերին հատվածներում հանգրվանած ՊՄ-ների կայքերի հետ մրցակցության պայմաններում: 
Ի դեպ, ի տարբերություն այս «եռյակի», ՀՀ տրանսպորտի եւ կապի նախարարության կայքի տեղեկատվական թափանցիկության գործակիցը բարձրացավ 13%-ով: Սակայն քանի որ այլ կայքերի առաջընթացը, ինչպես արդեն նշել ենք, ավելի նշանակալից էր, կամ արդեն մոնիտորինգի նախնական փուլում որոշների արդյունքները էականորեն գերազանցում էին տրանսպորտի եւ կապի նախարարության ցուցանիշը, ապա այս ՊՄ-ի կայքն, ի վերջո, զբաղեցրեց միայն 8-րդ տեղը:
Վերը հիշատակված չորս պետական մարմիններն իրենց պաշտոնական կայքերում ապահովել են տեղեկատվական թափանցիկության ավելի քան 75 տոկոսանոց մակարդակ, ինչը բավականին լավ ցուցանիշ է համարվում: Սակայն առավել բարձր արդյունքների հասնելու համար հարկ է լրացնել մի շարք էական բացթողումներ: Մասնավորապես, ՀՀ էկոնոմիկայի նախարարության կայքում ներկայացված չեն նրա կոլեգիալ մարմինների նիստերի որոշումները, ՀՀ քաղաքացիական ծառայության խորհրդի կայքում՝ խորհրդակցական եւ խորհրդատվական մարմինների որոշումները: Իսկ արդարադատության նախարարության ու տրանսպորտի եւ կապի նախարարության կայքերում այդ երկու չափորոշիչներով էլ տեղեկություններ չկան: Բոլոր չորս կայքերում էլ բացակայում է ապրանքների եւ ծառայությունների ձեռքբերման համար ֆիզիկական եւ իրավաբանական անձանց հետ իշխանության տվյալ մարմնի կնքած պայմանագրերի մասին տեղեկատվությունը: Բացառությամբ էկոնոմիկայի նախարարության կայքի, մյուս երեքում թերացումներ կան այդ պետական կառույցների ղեկավարների տեղակալների գործունեության լուսաբանումներում: Դրա հետ մեկտեղ, երեք՝ էկոնոմիկայի, արդարադատության, տրանսպորտի եւ կապի նախարարություններն իրենց կայքերում չեն զետեղել համազգային ծրագրերի իրականացման մասին տեղեկատվություն: Արդարադատության նախարարության կայքի լուրջ թերացում է այդ ՊՄ-ի տարեկան բյուջեի եւ դրա կատարման մասին տվյալների բացակայությունը: Այստեղ չկա նաեւ թափուր պաշտոնների համալրման մրցույթների արդյունքների մասին տեղեկատվություն: Ի դեպ, այս թերացումը առկա է նաեւ քաղաքացիական ծառայության խորհրդի ու տրանսպորտի եւ կապի նախարարության կայքերում: 
Այս «քառյակին» հաջորդում են եւ վարկանիշային աղյուսակում միջին դիրքերում են 9 ՊՄ-ների (ՀՀ դատախազության, ՀՀ կրթության եւ գիտության նախարարության, ՀՀ քաղաքաշինության նախարարության, ՀՀ արտաքին գործերի նախարարության, ՀՀ ազգային վիճակագրական ծառայության, ՀՀ կենտրոնական բանկի, ՀՀ արտակարգ իրավիճակների նախարարության, ՀՀ ջրային տնտեսության պետական կոմիտեի, ՀՀ պաշտպանության նախարարության) կայքերը, որոնք հաղթահարել են տեղեկատվական թափանցիկության 50 տոկոսանոց շեմը եւ հանգրվանել, համապատասխանաբար, 9-17-րդ տեղերում:  Մոնիտորինգի նախնական փուլից հետո, համագործակցության ժամանակաշրջանում, նրանցից առավել առաջընթաց ունեցավ ՀՀ ջրային տնտեսության պետական կոմիտեի կայքը, որի ցուցանիշը բարելավվեց ավելի քան 13%-ով: Սրա շնորհիվ այն վարկանիշային աղյուսակում 25-րդ տեղից բարձրացավ 16-րդ: Նկատելիորեն բարձրացան նաեւ քաղաքաշինության նախարարության (ավելի քան 10%), ազգային վիճակագրական ծառայության (մոտ 7%),  արտակարգ իրավիճակների նախարարության (ավելի քան 6%), ԱԳՆ-ի (մոտ 5%) կայքերի արդյունքները: Սրանցից առաջին երեքը բարելավեցին նաեւ վարկանիշային աղյուսակի իրենց դիրքերը՝ համապատասխանաբար բարձրանալով 18-ից 11-րդ, 15-ից  13-րդ, 20-ից 15-րդ տեղեր: Ինչ վերաբերում է ԱԳՆ-ի կայքին, ապա այն պահպանեց նախկին 12-րդ տեղը, քանի որ առավել բարձր դիրքեր զբաղեցնող մրցակիցները դրան էականորեն գերազանցում էին արդեն մոնիտորինգի նախնական փուլում:
Բոլոր այդ 9 կայքերին բնորոշ թերություններ են ՊՄ-ների տնօրինության տակ գտնվող ընդհանուր օգտագործման տեղեկատվական համակարգերի, ինչպես նաեւ դրանցից  օգտվելու հնարավորության, պետական մարմինների ղեկավարների տեղակալների այցերի, միջոցառումներին մասնակցության եւ ելույթների մասին տեղեկությունների բացակայությունը կամ ոչ ամբողջական լինելը։ Չկան իշխանության մարմինների եւ նրանց պաշտոնատար անձանց մասնակցությամբ դատական գործերի տեսություններ, տեղադրված չեն տվյալ ՊՄ-ի եւ նրա աշխատակիցների որոշումների կամ գործողությունների (անգործության) վիճարկմանն առնչվող դատական ակտերը: Բոլոր 9 կայքերում էլ բավարար չափով չեն ներկայացված համապատասխան պետական մարմինների գործունեությանը վերաբերող նորմատիվ-իրավական ակտերը: Բացառությամբ ջրային տնտեսության պետական կոմիտեի, մյուս ութ պետական մարմիններից ոչ մեկն իր կայքում չի հրապարակել տեղեկություններ՝ իրենց մոտ իրականացված ստուգումների մասին, իսկ ՀՀ դատախազությունը, արտաքին գործերի նախարարությունը, ազգային վիճակագրական ծառայությունը, պաշտպանության նախարարությունը ոչինչ չեն հաղորդում այն ստուգումների մասին, որոնք իրականացրել են իրենց լիազորությունների շրջանակներում: 9 ՊՄ-ներից 7-ը (բացառություն են կազմում քաղաքաշինության նախարարությունը եւ ջրային տնտեսության պետական կոմիտեն) կայքերում տեղեկություններ չեն հրապարակել ապրանքների եւ ծառայությունների ձեռքբերման վերաբերյալ ֆիզիկական եւ իրավաբանական անձանց հետ կնքված պայմանագրերի մասին: 
Այս 9 կայքերից յուրաքանչյուրին բնորոշ առանձին թերացումներից նշենք հետեւյալները. ՀՀ դատախազությունը, օրինակ, տեղեկություններ չի հրապարակել իր գործունեության ոլորտում իրավիճակի բնութագրման եւ փոփոխությունների դինամիկայի մասին, բացակայում են նաեւ դրան վերաբերող կանխատեսումները: Կրթության եւ գիտության նախարարությունը կայքում չի հրապարակել տեղեկություններ իրականացված փորձաքննությունների, ինչպես նաեւ մրցույթների եւ աճուրդների մասին, բացակայում է նաեւ հղումն այն պաշտոնական կայքին, որտեղ հրապարակվում են պատվերները: Քաղաքաշինության նախարարության կայքի այցելուները չեն կարող ծանոթանալ այս մարմնի եւ նրա պաշտոնատար անձանց որոշումները եւ գործողությունները (անգործությունը) վարչական եւ դատական կարգով բողոքարկելու կարգին: Արտաքին գործերի նախարարության կայքը ոչինչ չի հաղորդում խորհրդակցական, խորհրդատվական եւ կոլեգիալ մարմինների ու նրանց գործունեության մասին, տեղեկատվություն չունի իր արտասահմանյան ներկայացուցչությունների նպատակների ու գործառույթների վերաբերյալ, այստեղ բացակայում է քաղաքացիների ընդունելության գրաֆիկը: Ազգային վիճակագրական ծառայության կայքի լուրջ բացթողում է նրա ղեկավարի գործունեության վատ լուսաբանումը, բացակայում են նրա ելույթների տեքստերը, պաշտոնական եւ աշխատանքային այցելությունների, զանազան միջոցառումների մասնակցության մասին տեղեկությունները: Արտակարգ իրավիճակների նախարարության կայքում չկան անցկացված մրցույթների եւ աճուրդների մասին տեղեկությունների ցանկը, ինչպես նաեւ տարբեր վճարումներ կատարելու ռեկվիզիտները: ՀՀ կենտրոնական բանկի կայքը իր այցելուներին չի տեղեկացնում համազգային ծրագրերին մասնակցության եւ դրանց շրջանակներում իրականացված միջոցառումների մասին: Ի դեպ, սա միակ կայքն է, որտեղ ներկայացված չեն ղեկավարի տեղակալի իրավասությունները: Պաշտպանության նախարարության կայքում բացակայում են ընդհանուր բնույթի տեղեկությունները. ֆաքսի համարը, ենթագերատեսչական մարմինների կայքերին հղումը, կառուցվածքային ստորաբաժանումների հեռախոսահամարները եւ այլն, չեն հրապարակվում նաեւ հաշվետվություններ եւ պաշտոնական վիճակագրական տվյալներ նախարարության գործունեության մասին:
Վարկանիշային աղյուսակում հաջորդը 8 պետական մարմինների կայքերն են, որոնց տեղեկատվական թափանցիկության մակարդակը չի հասել 50%-ի, սակայն ավելի է 40%-ից: Դրանք՝ ՀՀ տնտեսական մրցակցության պաշտպանության պետական հանձնաժողովը, ՀՀ սփյուռքի նախարարությունը, ՀՀ կենտրոնական ընտրական հանձնաժողովը, ՀՀ անշարժ գույքի կադաստրի պետական կոմիտեն, ՀՀ բնապահպանության նախարարությունը, ՀՀ քաղաքացիական ավիացիայի գլխավոր վարչությունը, ՀՀ աշխատանքի եւ սոցիալական հարցերի նախարարությունը, ՀՀ ֆինանսների նախարարությունը հանգրվանել են 18-25-րդ տեղերում: Այս բոլոր ՊՄ-ների ներկայացուցիչները բավականին պասիվ էին մոնիտորինգային խմբի հետ համագործակցության փուլում, չկատարելագործեցին կայքերը եւ հետազոտության առաջին փուլում ստացված արդյունքների նկատելի բարելավում չունեցան: Այստեղ բացառություն է միայն ՀՀ բնապահպանության նախարարությունը, որը, համագործակցելով ԽԱՊԿ-ի փորձագետների հետ, իր կայքի տեղեկատվական թափանցիկության մակարդակը բարձրացրեց համարյա երկու անգամ (22.77% -ից մինչեւ  45.14%), ինչի շնորհիվ նախկին 33-ից բարձրացավ 22-րդ տեղ:
Ընդհանուր առմամբ, այս 8 ՊՄ-ների կայքերը պարունակում են ավելի քիչ հանրային նշանակության տեղեկություններ, քան նրանք, որ տեղակայված են առաջին տասնյակում: Մասնավորապես, բացի շատ կայքերին բնորոշ թերացումներից (օրինակ՝ տեղեկություններ պետական մարմնի բյուջեի եւ դրա կատարման ընթացքի, թափուր պաշտոնների եւ դրանց համալրման մասին եւ այլն), արձանագրված են նաեւ այնպիսի բացթողումներ, ինչպիսիք համարյա չկան ավելի բարձր տեղեր զբաղեցրած իշխանության մարմինների կայքերում: Այսպես. 8 ՊՄ-ներից 6-ը պաշտոնական կայքերում չեն հրապարակել իրենց ղեկավարների ելույթների եւ հայտարարությունների տեքստերը (բացառություն են կազմում երկու նախարարություններ՝ սփյուռքի եւ բնապահպանության): Նույն 8 պետական կառույցներից 6-ը (բացառությամբ ՀՀ տնտեսական մրցակցության պաշտպանության պետական հանձնաժողովի եւ կենտրոնական ընտրական հանձնաժողովի) մասնակցում են համապետական ծրագրերին, սակայն իրենց կայքերում լիարժեք տեղեկություններ չեն տրամադրում, այդ թվում՝ նաեւ իրականացված միջոցառումների մասին: Բացառությամբ բնապահպանության նախարարության կայքի, մյուս 7-ում արձանագրվել է ՊՄ-ի մասին ընդհանուր բնույթի տեղեկությունների բացակայություն. օրինակ՝ իշխանության տվյալ մարմնի խնդիրների եւ գործառույթների, ղեկավարի եւ/կամ նրա տեղակալների իրավասությունների նկարագրությունը, իսկ որոշ դեպքերում բացակայում է նաեւ ՊՄ-ի կառուցվածքի նկարագրությունը կամ գրաֆիկական պատկերը:
Այս թերացումները բնորոշ են նաեւ վարկանիշային աղյուսակի ստորին հորիզոնականներում հանգրվանած 9 պետական մարմինների կայքերին: Տարբերությունը միայն այն է, որ վերջիններիս մեջ արձանագրված բացթողումներն ավելի շատ են, քան նրանցից առաջ անցած մրցակիցների: Այս «իննյակից» միայն 26-րդ տեղը զբաղեցրած ՀՀ սպորտի եւ երիտասարդության հարցերի նախարարության կայքն է ընդհուպ մոտեցել բավականին համեստ 40 տոկոսանոց ցուցանիշին: Նրան հաջորդող ՀՀ հանրային ծառայությունները կարգավորող հանձնաժողովի, ՀՀ ոստիկանության, ՀՀ վերահսկիչ պալատի, ՀՀ մշակույթի նախարարության, ՀՀ պետական գույքի կառավարման վարչության, ՀՀ էներգետիկայի եւ բնական պաշարների նախարարության կայքերը չեն հասել անգամ տեղեկատվական թափանցիկության անհրաժեշտ մակարդակի մեկ երրորդին: Իսկ վարկանիշային աղյուսակը եզրափակող Հեռուստատեսության եւ ռադիոյի ազգային հանձնաժողովի եւ ՀՀ միջուկային անվտանգության կարգավորման պետական կոմիտեի կայքերը դրանից էլ պակաս ցուցանիշ ունեն՝ համապատասխանաբար 24.50% եւ 17.21%:
Ընդսմին, այս պետական կառույցները չօգտվեցին թերությունները վերացնելու, իրենց կայքերի բովանդակությունն ու տեխնիկական բնութագրերը բարելավելու հնարավորությունից: Թեպետ վերոհիշյալ մարմինների ներկայացուցիչներից յուրաքանչյուրը ստացել էր մոնիտորինգային խմբի նախնական գնահատականներին ծանոթանալու իր անհատական ծածկագիրը, այսուհանդերձ, ԽԱՊԿ-ի փորձագետների հետ համագործակցության փուլում նրանցից ոչ մեկը պաշտոնական կայքերի  բարելավմանը միտված առցանց քննարկումներին չմասնակցեց: Հետեւանքը՝ նրանց մոտ առաջընթացի իսպառ բացակայությունն է:
Վերոհիշյալ 9 կայքերի առավել լուրջ թերություններից են թափուր պաշտոնների, դրանք զբաղեցնելու կարգի, կայացած մրցույթների եւ դրանց արդյունքները վիճարկելու հնարավորությունների մասին տեղեկությունների բացակայությունը կամ ոչ ամբողջական ներկայացումը: Այդ կայքերից ոչ մեկում չկան տեղեկություններ տվյալ մարմնում իրականացված ստուգումների մասին: Ութ պետական կառույցների կայքերում (բացառությամբ ՀՀ պետական գույքի կառավարման վարչության) ոչինչ չի հաղորդվում ֆիզիկական եւ իրավաբանական անձանց հետ պետական գնումների վերաբերյալ կնքված պայմանագրերի մասին: Ընդ որում, իբրեւ կանոն, չկա նաեւ հղումը այն պաշտոնական կայքին, որը պարունակում է պատվերների տեղաբաշխման մասին տեղեկատվությունը (այստեղ բացառություն է ՀՀ մշակույթի նախարարությունը): 9 մարմիններից 7-ը պետք է իրականացնեն փորձաքննություններ, սակայն նրանց կայքերում դրանց արդյունքների մասին տեղեկություններ չկան:
Ինչպես եւ նախորդ տարիներին, վարկանիշային աղյուսակի հետնապահներն են Հեռուստատեսության եւ ռադիոյի ազգային հանձնաժողովը եւ ՀՀ միջուկային անվտանգության կարգավորման պետական կոմիտեն: Ընդսմին, դեռեւս նախորդ հետազոտության ընթացքում մոնիտորինգային խումբը նշում էր, որ ՀՀ միջուկային անվտանգության կարգավորման պետական կոմիտեի կայքի նյութերը HTML ձեւաչափով մատչելի չեն, ինչի հետեւանքով կարեւորագույն չափորոշիչներից մեկով տեղեկատվությունը դառնում է անմատչելի, եւ էականորեն իջնում է վերջնական ցուցանիշը: Սակայն այս լուրջ թերացումն այդպես էլ վերացված չէ:
Եթե խոսելու լինենք տեխնիկական խնդիրների մասին, ապա նախարարությունների եւ գերատեսչությունների կայքերի համար, ընդհանուր առմամբ, առավել բնորոշ են հետեւյալ թերությունները: Ամենից առաջ, պաշտոնական կայքերի մեծ մասը այցելուներին նյութերը տպելու հնարավորություն չի տալիս եւ չի տեղեկացնում դրանց ծավալների մասին, եթե ինչ-որ մեկը ցանկանում է ներբեռնել: Բացի այդ, հաճախ նախատեսված չէ տեղեկությունների թարմացմանը հետեւելու հնարավորությունը: Համարյա բոլոր կայքերում բացակայում է հղումը տվյալ կառույցի հակակոռուպցիոն միջոցառումների մասին տեղեկություններ պարունակող էջին: Շատ հաճախ հանդիպող թերություն է նաեւ պետական մարմնի իշխանական եւ թույլատրական գործողությունների համար նրան հասցեագրվող դիմումների՝ անմիջապես կայքում լրացնելու եւ տպելու հնարավորության բացակայությունը: Շատ կայքեր չունեն հարցուպատասխանի խորագրեր, ինչպես նաեւ չեն կարող ծառայել իբրեւ գործիք՝ հասարակական կարծիքի հարցումների համար: Որպես կանոն, բացակայում են կայքը պատրաստողի կամ այն պատասխանատու անձի կոնտակտային տվյալները (հեռախոսահամար, էլեկտրոնային փոստի հասցե), ում կարելի է տեղեկացնել պաշտոնական կայքի տեխնիկական խնդիրների մասին:
ՀՀ մարզպետարանների կայքերի վարկանիշերը
«Համառոտ ամփոփում» բաժնում մենք նշել ենք, որ Հայաստանի մարզպետարանների կայքերը ընդգրկված են «Տարածքային կառավարման համակարգ» (ՏԿՀ) միասնական ցանցում: Հենց սրանով է պայմանավորված նրանց կառուցվածքի եւ դիզայնի նմանությունը: Սակայն, ինչպես ցույց տվեցին հետազոտության արդյունքները, տարբեր է նրանց տեղեկատվական թափանցիկության մակարդակը, ինչը պայմանավորված է արդեն հենց իրենց՝ մարզպետարանների աշխատանքով. այն է՝ արդյո՞ք կայքերում տեղադրվում են հասարակական հետաքրքրություն ներկայացնող բոլոր անհրաժեշտ տեղեկությունները, որքանո՞վ է պաշտոնական տեղեկատվությունը ամբողջական, օպերատիվ եւ տեխնիկապես մատչելի:
ՀՀ մարզպետարանների կայքերի նախնական մոնիտորինգն անց է կացվել 2014 թվականի հուլիսի առաջին կեսին: Դրա արդյունքները հրապարակվել են հուլիսի 17-ին, որին հաջորդել է համագործակցության փուլը, երբ մարզպետարանների աշխատակիցները առցանց ռեժիմով ԽԱՊԿ-ի փորձագետների հետ քննարկում էին գնահատականները, բարելավում էին կայքերի բովանդակությունն ու տեխնիկական ցուցանիշները: Այդ ժամանակաշրջանում՝ օգոստոսի 1-ից մինչեւ սեպտեմբերի 16-ը, մոնիտորինգային խումբը EXMO համակարգով ստացավ 715 հարց ու մեկնաբանություն եւ համաձայնեցված ժամկետներում պատասխանեց դրանց: 
Ընդհանուր առմամբ, համագործակցության փուլում մարզպետարանների աշխատակիցներն ավելի ակտիվ էին, քան նախարարությունների եւ գերատեսչությունների ներկայացուցիչները: Վերջիններից, այսինքն՝ 34 պետական մարմիններից, ինչպես արդեն նշվել է նախորդ բաժնում, ԽԱՊԿ-ի փորձագետները ստացել են 812 հարց ու մեկնաբանություն, այն դեպքում, երբ 10 մարզպետարաններից՝ 715: Անկասկած, նաեւ դրանով է պայմանավորված այն, որ մարզպետարանների խմբի կայքերի տեղեկատվական թափանցիկության միջին գործակիցն աճեց 13.5%-ով (63.36%-ից՝  76.95%-ի), իսկ նախարարությունների եւ գերատեսչությունների խմբում՝ 5%-ով:
Մարզպետարանների կայքերի մոնիտորինգի նախնական եւ վերջնական արդյունքների համեմատական աղյուսակը, ըստ այդ տվյալների հիման վրա կազմված վարկանիշի, այսպիսին է. 
Աղյուսակ 4
	№
	Մարզը
	Կայքի հասցեն
	Տեղեկատվական թափանցիկության նախնական գործակիցը (%)
	Տեղեկատվական թափանցիկության վերջնական գործակիցը (%) 

	1
	Կոտայքի մարզ
	www.kotayk.gov.am
	66.86
	96.60

	2
	Լոռու մարզ
	www.lori.gov.am
	67.85
	91.90

	3
	Արարատի մարզ
	www.ararat.gov.am
	65.32
	85.90

	4
	Վայոց Ձորի մարզ
	www.vdzor.gov.am
	67.77
	83.36

	5
	Արմավիրի մարզ
	www.armavir.gov.am
	67.92
	80.92

	6
	Արագածոտնի մարզ
	www.aragatsotn.gov.am
	68.61
	79.45

	7
	Գեղարքունիքի մարզ
	www.gegharkunik.gov.am
	63.34
	77.34

	8
	Տավուշի մարզ
	www.tavush.gov.am
	60.23
	65.71

	9
	Շիրակի մարզ
	www.shirak.gov.am
	55.46
	55.80

	10
	Սյունիքի մարզ
	www.syunik.gov.am
	50.18
	52.50

	Կայքերի այս խմբի տեղեկատվական թափանցիկության գործակցի միջին արժեքը
	63.36
	76.95


Ինչպես եւ նախորդ տարի, այս խմբի վարկանիշային աղյուսակում առաջին տեղը վստահորեն զբաղեցնում է Կոտայքի մարզպետարանի կայքը: Այն առաջատար դարձավ, հիմնականում, ի հաշիվ մոնիտորինգային խմբի հետ համագործակցության փուլում տեղեկատվական թափանցիկության գործակցի համարյա 30 տոկոսանոց բարելավման (66.86%-ից մինչեւ 96.60%), այն դեպքում, երբ նախնական փուլի արդյունքներով կայքը ընդամենը 5-րդ տեղում էր: Նշանակալի՝ ավելի քան 24%, առաջընթաց է ունեցել Լոռու մարզպետարանի կայքը, ինչի շնորհիվ էլ այն 91.90% ցուցանիշով նախկին երրորդից տեղափոխվեց երկրորդ տեղ:
Այս երկու կայքերը ընդհուպ մոտեցել են բացարձակ ցուցանիշին եւ համարյա ամբողջությամբ համապատասխանում են ներկայացվող պահանջներին: Առաջատարի միակ լուրջ թերացումը կայքի հիմնական բաժինների՝ օտար լեզուներով ներկայացված չլինելն է: Նույն բացը առկա է նաեւ Լոռու մարզպետարանի կայքում, սակայն այստեղ կան մի քանի տեխնիկական այլ թերացումներ, ինչպես նաեւ՝ տեղակայված չէ իշխանության տվյալ մարմնի տրամադրության տակ եղած տեղեկատվական ռեսուրսների ձեւավորման եւ օգտագործման կարգը սահմանող նորմատիվ-իրավական ակտը:
Երրորդ հորիզոնականը, տեղեկատվական թափանցիկության նախնական ցուցանիշի ավելի քան 20 տոկոսանոց աճի շնորհիվ, զբաղեցնում է Արարատի մարզպետարանի կայքը: Այն այստեղ է տեղափոխվել նախկին 6-րդ տեղից: Ձեռք բերված բարձր արդյունքը (85.90%) վկայում է, որ այս կայքը պարունակում է հասարակական հետաքրքրություն ներկայացնող տեղեկությունների գերակշիռ մասը, ինչպես նաեւ՝ ունի տեխնիկական լավ բնութագրիչներ: Միաժամանակ, այստեղ վեր են հանվել մի շարք թերություններ, որոնց հաղթահարումը հնարավորություն կտա էլ ավելի բարելավելու դիրքը վարկանիշային աղյուսակում: Մասնավորապես, այս կայքում բացակայում է մարզպետարանի կոլեգիալ մարմնի նիստերում ընդունված որոշումների նկարագրությունը, չկա ֆիզիկական եւ իրավաբանական անձանց տրամադրվող տեղեկատվական ռեսուրսների եւ ծառայությունների ցանկը, ինչպես նաեւ՝ այդ ռեսուրսների օգտագործման հրահանգը: Այստեղ ներկայացված չեն իր թույլատրական եւ իշխանական գործառույթներն իրականացնելու համար ՊՄ-ին դիմելու փաստաթղթերին ներկայացվող պահանջները: Տեղադրված չեն նաեւ զանազան վճարումների (պետտուրքի եւ այլն) համար նախատեսված ռեկվիզիտները: 
Առաջատար «եռյակից» հետո՝ վարկանիշային աղյուսակի միջնամասում հանգրվանել են չորս՝ Վայոց Ձորի, Արմավիրի, Արագածոտնի եւ Գեղարքունիքի մարզպետարանների կայքերը, որոնց ցուցանիշների տարբերությունը ընդամենը մի քանի տոկոս է կազմում: Սա վկայում է նրանց միջեւ բավականին սուր մրցակցության մասին: Բոլոր չորս մարզպետարանների ներկայացուցիչներն էլ ԽԱՊԿ-ի փորձագետների հետ համագործակցության փուլում ակտիվորեն կատարելագործում էին իրենց կայքերը եւ բարելավեցին տեղեկատվական թափանցիկության ցուցանիշները, համապատասխանաբար՝ 15.59, 13, 10.84, 14 տոկոսով: Փաստորեն այս «քառյակից» ամենից քիչ առաջընթաց ունեցավ Արագածոտնի մարզպետարանի կայքը, ինչի պատճառով զիջեց նախնական արդյունքներով գրաված առաջատարի դիրքը եւ իջավ 6-րդ տեղ: Վարկանիշային աղյուսակում իր դիրքերը զիջեց նաեւ Արմավիրի մարզպետարանի կայքը. նախկին երկրորդից նա հայտնվեց հինգերորդ տեղում: Ինչ վերաբերում է Վայոց Ձորի եւ Գեղարքունիքի մարզպետարանների կայքերին, ապա նրանք պահպանեցին այն տեղերը, որ զբաղեցրել էին հետազոտության նախնական փուլում:
Վարկանիշային աղյուսակի առաջատարների հետ համեմատած, այս 4 կայքերում մոնիտորինգային խումբը ավելի շատ թերացումներ է արձանագրել: Այսպես, Վայոց Ձորի, Արմավիրի, Գեղարքունիքի կայքերը ոչինչ չեն հաղորդում մարզպետների տեղակալների պաշտոնական եւ աշխատանքային այցերի մասին, չեն տեղադրել նրանց ելույթների եւ հայտարարությունների տեքստերը: Արագածոտնի մարզպետարանի կայքում բացակայում են համազգային ծրագրերի իրականացման մասին տեղեկությունները (հաշվետվությունները): Այս բացը առկա է նաեւ Գեղարքունիքի մարզի կայքում: Սակայն այստեղ չկա տեղեկատվություն նաեւ մարզպետարանում կատարված ստուգումների մասին: Միաժամանակ, բոլոր չորս կայքերում էլ արձանագրված են համանման տեխնիկական բնույթի թերություններ: Մասնավորապես, բացակայում են տեքստերի եւ փաստաթղթերի որոնման, նորություններին բաժանորդագրության, իր թույլատրական եւ իշխանական գործառույթներն իրականացնելու համար մարզպետարանին դիմում ներկայացնելու ձեւերը անմիջականորեն կայքում լրացնելու եւ կայքից տպելու հնարավորությունները: Արմավիրի, Արագածոտնի եւ Գեղարքունիքի մարզպետարանների կայքերում չկան «հարցուպատասխանի» խորագրեր, ինչպես նաեւ՝ տվյալ ՊՄ-ի կողմից իրականացվող հակակոռուպցիոն միջոցառումների մասին տեղեկություններ պարունակող էջին հղումներ: Իսկ վերջին երկու կայքերում բացակայում է նաեւ հասարակական կարծիքի հարցման հնարավորությունը:
Համարյա բոլոր այս թերությունները, մի քիչ այլ «հավաքածուով», բնորոշ են նաեւ վարկանիշային աղյուսակը եզրափակող երեք կայքերին: Այսուհանդերձ, Տավուշի մարզպետարանի կայքը որոշ չափորոշիչներով շահեկանորեն տարբերվում է երկու հետնապահներից: Այն արդեն մոնիտորինգի նախնական փուլում մյուս երկուսի նկատմամբ որոշ առավելություն ուներ, իսկ հետո՝ համագործակցության փուլում, իր տեղեկատվական թափանցիկության գործակիցը բարելավելով ավելի քան 5 տոկոսով, էլ ավելի մեծացրեց իրեն հետեւող մրցակիցների նկատմամբ տարբերությունը: Ինչ վերաբերում է վերջիններիս, ապա նրանց արդյունքները մոնիտորինգի ընթացքում էական փոփոխություններ չեն կրել: Այսպես, Շիրակի մարզպետարանի ներկայացուցիչը բացարձակապես չօգտվեց ԽԱՊԿ-ի փորձագետների հետ համագործակցության փուլում պաշտոնական կայքը բարելավելու հնարավորությունից: Իսկ Սյունիքի մարզպետարանի աշխատակցի մասնակցությունը այդ գործընթացում քիչ արդյունավետ էր, ինչն էլ արտացոլվեց վերջնական ցուցանիշում:
Ընդսմին, մոնիտորինգի ընթացքում երկու կայքում էլ վեր են հանվել այնպիսի լուրջ թերություններ, որոնք արդեն վերացրել են մյուս ութը: Մասնավորապես, Շիրակի մարզպետարանն իր կայքում չի տեղադրել տեղեկություններ տարեկան բյուջեի կատարման ընթացքի մասին: Այստեղ բացակայում են մարզպետի պաշտոնական եւ աշխատանքային այցերի, նրան կից գործող խորհրդատվական եւ խորհրդակցական (այդ թվում՝ հասարակական) մարմինների, ինչպես նաեւ ֆիզիկական եւ իրավաբանական անձանց հետ կնքված պայմանագրերի մասին տեղեկությունները: Իսկ Սյունիքի մարզպետարանի կայքում ներկայացված չէ մարզի տարեկան բյուջեի ընդհանուր գումարը, չկա անցկացված մրցույթների եւ աճուրդների մասին հաղորդագրությունների ցանկը, ինչպես նաեւ՝ տեղակայված պատվերների մասին տվյալներ պարունակող կայքին հղումը: Ամբողջովին բացակայում է մարզպետարանի եւ նրա պաշտոնատար անձանց որոշումները կամ գործողությունները (անգործությունը) վարչական եւ դատական կարգով վիճարկելու հնարավորության մասին տեղեկատվությունը, ոչինչ չի հաղորդվում նրանց մասնակցությամբ դատական գործերի եւ ընդունված դատական ակտերի մասին: Նշենք նաեւ, որ այս երկու կայքերում խմբի բոլոր մյուս կայքերից վատ են  ներկայացված մարզպետարանների գործունեությանը վերաբերող նորմատիվ-իրավական ակտերը:
Այսուհանդերձ, ինչպես արդեն նշվել է, մարզպետարանների տեղեկատվական թափանցիկության միջին գործակիցը ավելի բարձր է, քան նախարարությունների եւ գերատեսչությունների մոտ: Ընդ որում, եթե շարունակենք համեմատությունը, ապա պարզ կդառնա, որ մարզպետարանների խմբի հետնապահների վերջնական արդյունքները միանգամայն համադրելի են նախարարությունների եւ գերատեսչությունների խմբի վարկանիշային աղյուսակում միջին դիրքեր գրաված կայքերի ցուցանիշներին:
ԿԱՅՔԵՐԻ ՓՈՓՈԽՈՒԹՅՈՒՆՆԵՐԻ ԴԻՆԱՄԻԿԱՆ 
4 ՏԱՐՎԱ ԸՆԹԱՑՔՈՒՄ

Երբ ԽԱՊԿ-ն 2011 թվականին իրականացրեց պաշտոնական կայքերի առաջին հետազոտությունները, վարկանիշային աղյուսակի առաջատարները հազիվ հաղթահարում էին տեղեկատվական թափանցիկության 50 տոկոսի շեմը: Եվ դա համարվում էր լավ ցուցանիշ, քանի որ, մի կողմից մոնիտորինգի չափորոշիչները այդ ժամանակվա համար բավականին խիստ էին (ի դեպ, դրանք, փոքր բացառությամբ, պահպանվել են մինչեւ օրս), մյուս կողմից՝ իշխանության մարմինները դեռեւս չունեին համացանցի հնարավորություններն արդյունավետ օգտագործելու փորձ եւ նոր-նոր սկսում էին դրա միջոցով տեղեկատվական գործունեություն զարգացնել:
Սակայն աստիճանաբար իրավիճակը փոխվում էր: Վերջին տարիներին համարյա բոլոր նախարարություններն ու գերատեսչությունները, մարզպետարանները, այլ պետական մարմինները ակտիվորեն վերակառուցել են իրենց կայքերը, հարստացրել են բովանդակությունը, բարելավել դրանց տեխնիկական հնարավորությունները: Շնորհիվ իրականացվող մոնիտորինգի, ԽԱՊԿ-ն ոչ միայն հետեւում էր այդ գործընթացին եւ հետազոտության չափորոշիչների հիման վրա գնահատում կայքերի վիճակը, այլեւ օժանդակում էր դրանց կատարելագործմանը՝ համագործակցելով պետական մարմինների հետ եւ նրանց տրամադրելով խորհրդատվություն եւ առաջարկություններ, թե ինչի վրա ուշադրություն դարձնել եւ ինչ թերություններ վերացնել:
Նման աշխատանքի արդյունքը պաշտոնական կայքերի որակական բարելավումն էր. այժմ, 2014 թվականի արդյունքներով, 2011 թվականի առաջատարի տեղեկատվական թափանցիկության 52.07% արդյունքով կարելի տեղ զբաղեցնել նախարարությունների եւ գերատեսչությունների վարկանիշային աղյուսակի միայն միջին հորիզոնականներում: Էլ չենք խոսում այն մասին, որ մարզպետարանների կայքերի խմբում նման արդյունք ունի նույնիսկ հետնապահը:
Ստորեւ ներկայացված աղյուսակում պարզորոշ երեւում է նախարարությունների եւ գերատեսչությունների տեղեկատվական թափանցիկության գործակիցների (իսկ փակագծերում նաեւ վարկանիշային աղյուսակում զբաղեցրած տեղի) դինամիկան՝ 2011-ից մինչեւ 2014 թվականը ներառյալ: Այստեղ պետական մարմինները տեղակայված են 2014 թվականի վարկանիշին համապատասխան: Այդ պատճառով էլ նախորդ տարիների սյունակներում փակագծերում նշված են նախորդ տարիներին կայքերի գրաված տեղերը: Նշենք նաեւ, որ 2011 թվականին մոնիտորինգի էր ենթարկվել 24 նախարարության եւ գերատեսչության կայք, այլ ոչ թե 34, ինչպես հետագա տարիներին, այդ պատճառով 2011-ի սյունակում որոշ պետական կառույցների դիմաց գծիկ է դրված:
Աղյուսակ 5
	№
	Պետական մարմինը
	Տեղեկատվական թափանցիկության գործակիցը տոկոսներով (վարկանիշային աղյուսակում զբաղեցրած տեղը)

	
	
	2011
	2012
	2013
	2014

	1
	ՀՀ տարածքային կառավարման նախարարություն
	52.07 (1)
	68.33 (1)
	96.20 (2)
	99.36

	2
	ՀՀ միգրացիոն պետական ծառայություն
	-
	54.54 (3)
	96.78 (1)
	96.44

	3
	ՀՀ գյուղատնտեսության նախարարություն
	35.73 (11)
	43.91 (14)
	44.82 (20)
	91.66

	4
	ՀՀ առողջապահության նախարարություն
	35.50 (12)
	39.18 (19)
	65.66 (8)
	89.33

	5
	ՀՀ էկոնոմիկայի նախարարություն
	43.35 (5)
	45.44 (12)
	77.69 (4)
	82.83

	6
	ՀՀ քաղաքացիական ծառայության խորհուրդ
	-
	39.78 (17)
	77.14 (5)
	76.54

	7
	ՀՀ արդարադատության նախարարություն
	36.48 (9)
	63.38 (2)
	88.93 (3)
	76.26

	8
	ՀՀ տրանսպորտի եւ կապի նախարարություն
	51.06 (2)
	50.96 (5)
	68.44 (7)
	75.98

	9
	ՀՀ դատախազություն(
	55.10
	56.54
	73.65
	60.57

	10
	ՀՀ կրթության եւ գիտության նախարարություն
	39.33 (7)
	49.68 (7)
	69.60 (6)
	60.13

	11
	ՀՀ քաղաքաշինության նախարարություն
	39.52 (6)
	33.99 (25)
	42.96 (21)
	58.97

	12
	ՀՀ արտաքին գործերի նախարարություն
	35.99 (10)
	41.99 (15)
	49.14 (19)
	57.30

	13
	ՀՀ ազգային վիճակագրական ծառայություն
	-
	44.25 (13)
	52.93 (13)
	56.61

	14
	ՀՀ կենտրոնական բանկ
	-
	50.26 (6)
	57.74 (10)
	54.03

	15
	ՀՀ արտակարգ իրավիճակների նախարարություն
	23.32 (22)
	29.21 (33)
	50.06 (18)
	53.88

	16
	ՀՀ ջրային տնտեսության պետական կոմիտե
	-
	32.51 (28)
	42.55 (23)
	50.71

	17
	ՀՀ պաշտպանության նախարարություն
	33.15 (15)
	41.43 (16)
	51.62 (16)
	50.40

	18
	ՀՀ տնտեսական մրցակցության պաշտպանության պետական հանձնաժողով
	-
	51.81 (4)
	55.73 (12)
	49.46

	19
	ՀՀ սփյուռքի նախարարություն
	35.24 (13)
	34.05 (24)
	42.72 (22)
	49.28

	20
	ՀՀ կենտրոնական ընտրական հանձնաժողով
	-
	46.04 (11)
	57.33 (11)
	48.17

	21
	ՀՀ անշարժ գույքի կադաստրի պետական կոմիտե
	44.16 (4)
	47.50 (9)
	51.04 (17)
	47.66

	22
	ՀՀ բնապահպանության նախարարություն
	34.73 (14)
	35.34 (23)
	30.12 (30)
	45.14

	23
	ՀՀ քաղաքացիական ավիացիայի գլխավոր վարչություն 
	30.57 (19)
	36.05 (22)
	41.88 (24)
	45.03

	24
	ՀՀ աշխատանքի եւ սոցիալական հարցերի նախարարություն
	48.39 (3)
	46.73 (10)
	52.88 (14)
	42.30

	25
	ՀՀ ֆինանսների նախարարություն
	37.79 (8)
	37.04 (21)
	63.61 (9)
	42.05

	26
	ՀՀ սպորտի եւ երիտասարդության հարցերի նախարարություն
	32.55 (16)
	29.51 (32)
	33.40 (26)
	39.27

	27
	ՀՀ հանրային ծառայությունները կարգավորող հանձնաժողով
	-
	49.29 (8)
	41.80 (25)
	33.00

	28
	ՀՀ ոստիկանություն
	26.62 (21)
	39.31 (18)
	52.18 (15)
	32.92

	29
	ՀՀ վերահսկիչ պալատ
	-
	30.08 (31)
	30.97 (29)
	31.10

	30
	ՀՀ մշակույթի նախարարություն
	19.62 (23)
	31.30 (29)
	22.17 (32)
	29.33

	31
	ՀՀ պետական գույքի կառավարման վարչություն
	31.57 (17)
	30.30 (30)
	25.35 (31)
	27.22

	32
	ՀՀ էներգետիկայի եւ բնական պաշարների նախարարություն
	28.65 (20)
	38.74 (20)
	31.63 (28)
	24.04

	33
	ՀՀ հեռուստատեսության եւ ռադիոյի ազգային հանձնաժողով
	-
	29.21 (34)
	21.29 (33)
	24.46

	34
	ՀՀ միջուկային անվտանգության կարգավորման պետական կոմիտե
	31.25 (18)
	32.54 (27)
	19.17 (34)
	17.21


Ինչպես երեւում է այս աղյուսակից, առաջին հինգ հորիզոնականներում հանգրվանած պետական մարմինները, տարեցտարի կատարելագործելով իրենց կայքերը, հասել են շատ լավ արդյունքների (ՀՀ միգրացիոն պետական ծառայության կայքը 2014-ին չի բարելավվել, սակայն մնացել է կայուն բարձր մակարդակի): Այս իմաստով բնորոշ է ՀՀ տարածքային կառավարման նախարարության փորձը. 2011 թվականին նրա կայքի տեղեկատվական թափանցիկության մակարդակը 52.07% էր, 2012 թվականին այդ ցուցանիշն աճեց ավելի քան 16%-ով, 2013 –ին՝ մոտ 28%-ով, իսկ ներկա հետազոտության արդյունքներով համարյա հասավ բացարձակ մակարդակի: Աճի նման դինամիկան վկայում է կայքի վրա մշտական եւ բավականին հաջող աշխատանքի մասին, ինչի շնորհիվ էլ ապահովվել է առաջատարությունը վարկանիշային աղյուսակում: Միաժամանակ, ուշադրություն է գրավում ՀՀ գյուղատնտեսության նախարարության կայքի սրընթաց աճը. 2013 թվականի համեմատ ցուցանիշն աճել է ավելի քան երկու անգամ:
Ի դեպ, թեպետ ոչ այդքան մեծ քայլերով, սակայն կայուն կերպով բարելավվում է նաեւ վարկանիշային աղյուսակում միջին տեղեր զբաղեցրած պետական կառույցների կայքերի վիճակը: Դրանք են, օրինակ, ՀՀ արտաքին գործերի նախարարության, ՀՀ ազգային վիճակագրական ծառայության, ՀՀ արտակարգ իրավիճակների նախարարության, ՀՀ ջրային տնտեսության պետական կոմիտեի եւ այլ կայքեր: Սակայն մի շարք պետական մարմիններ, ինչպես ցույց են տալիս մոնիտորինգի արդյունքները, բավարար ուշադրություն չեն դարձնում իրենց կայքերին: Որպես հետեւանք՝ նրանց արդյունքները կայուն ցածր են, իսկ իրենք տարիներ շարունակ հանգրվանում են վարկանիշային աղյուսակի ստորին հատվածում: Իսկ նախարարությունների եւ գերատեսչությունների մեծ մասը կայքերի վրա աշխատում է փոփոխական հաջողությամբ:
Ինչ վերաբերում է մարզպետարաններին, ապա նրանց կայքերի փոփոխությունների դինամիկան ունի իր առանձնահատկությունը եւ այսպիսին է (արդյունքները ներկայացված են այն նույն սկզբունքով, ինչ պետական մարմինների նախորդ խմբում).
Աղյուսակ 6
	№
	Մարզը
	Տեղեկատվական թափանցիկության գործակիցը տոկոսներով (վարկանիշային աղյուսակում զբաղեցրած տեղը) 

	
	
	2011
	2012
	2013
	2014

	1
	Կոտայքի մարզ
	36.94 (1)
	37.49 (6)
	95.27 (1)
	96.60

	2
	Լոռու մարզ
	32.41 (4)
	44.11 (2)
	93.84 (2)
	91.90

	3
	Արարատի մարզ
	30.74 (5)
	35.81 (7)
	73.74 (5)
	85.90

	4
	Վայոց Ձորի մարզ
	24.30 (9)
	34.01 (10)
	82.09 (4)
	83.36

	5
	Արմավիրի մարզ
	33.79 (3)
	38.53 (3)
	73.25 (6)
	80.92

	6
	Արագածոտնի մարզ
	27.78 (6)
	38.03 (5)
	45.86 (10)
	79.45

	7
	Գեղարքունիքի մարզ
	23.70 (10)
	34.73 (8)
	92.20 (3)
	77.34

	8
	Տավուշի մարզ
	27.36 (7)
	38.29 (4)
	72.79 (7)
	65.71

	9
	Շիրակի մարզ
	26.24 (8)
	34.37 (9)
	60.16 (8)
	55.80

	10
	Սյունիքի մարզ
	35.21 (2)
	49.22 (1)
	53.50 (9)
	52.50


Ներկայացված տվյալները վկայում են, որ 2011-2013 թվականներին, առանց բացառության բոլոր մարզպետարանները ակտիվորեն կատարելագործել են իրենց կայքերը, ընդ որում՝ առավել մեծ հաջողությունների հասել են 2013 թվականին: Այդ տարի այս խմբի կայքերի մեծ մասի ցուցանիշները նկատելիորեն բարելավվել էին, իսկ որոշ դեպքերում տեղեկատվական թափանցիկության մակարդակը աճել էր 2-2.5 անգամ:
Սակայն 2014 թվականին ոչ բոլորին հաջողվեց զարգացնել նախորդ տարիների հաջողությունը: Մասնավորապես, 10-ից միայն 5-ը՝ Կոտայքի, Արարատի, Վայոց Ձորի, Արմավիրի եւ Արագածոտնի մարզպետարանները կարողացան բարելավել իրենց կայքերի նախորդ տարվա արդյունքները: Մյուսների ցուցանիշները նկատելիորեն վատացել են: Եվ դրանով է պայմանավորված, որ, օրինակ, Գեղարքունիքի մարզպետարանի կայքը նախկին 3-րդ տեղից իջավ 7-րդ, իսկ Տավուշի, Շիրակի եւ Սյունիքի մարզպետարանների կայքերը չկարողացան բարձր տեղեր զբաղեցնել եւ հանգրվանեցին, համապատասխանաբար, վերջին երեք հորիզոնականներում: 
Միաժամանակ, բոլոր այս փոփոխությունները վկայում են, որ մոնիտորինգի 4 տարիների ընթացքում, երբ ստացված տվյալների հիման վրա պարբերաբար կազմվում եւ հրապարակվում էին պաշտոնական կայքերի տեղեկատվական թափանցիկության վարկանիշային աղյուսակները, Խոսքի ազատության պաշտպանության կոմիտեին հաջողվեց պետական մարմինների շրջանում մրցակցային մթնոլորտ ստեղծել: Աշխատանքի ընթացքում մոնիտորինգային խումբը զգում էր, թե ինչպես են նրանցից շատերը մրցակցում իրար հետ՝ ձգտելով առավել բարձր դիրքեր գրավել: Իսկ դրա համար հարկ էր հրապարակել առավել շատ հասարակական նշանակության տեղեկություններ, կատարելագործել կայքերի տեխնիկական հնարավորությունները:
ԵԶՐԱՓԱԿՈՒՄ
Ներկա հետազոտության չափորոշիչները համապատասխանում էին պետական մարմինների պաշտոնական կայքերին ներկայացվող ՀՀ կառավարության հաստատած պահանջներին: Այս հանգամանքը արմատապես փոխեց ԽԱՊԿ-ի մոնիտորինգի պայմաններն ու իշխանության տարբեր կառույցների վերաբերմունքը: Եթե 2011-2013 թվականներին ՊՄ-ների ներկայացուցիչներից ժամանակ առ ժամանակ լսում էինք առարկություններ, թե իբր հետազոտության պահանջները պարտադիր չեն կատարման համար, ապա այժմ դրանք, պետական մարմինների պաշտոնական կայքերի բովանդակության միասնականացմանը միտված կառավարական որոշման շնորհիվ, դարձան պարտադիր: Ինչպես արդեն նշել ենք, այդ փաստաթուղթը պատրաստվել է ԽԱՊԿ-ի ակտիվ մասնակցությամբ:
Ի դեպ, մոնիտորինգային խումբը միշտ է ընդգծել, որ իր գնահատականներն ու առաջարկությունները եւ նախկինում, եւ այժմ, զուտ խորհրդատվական են: Սակայն դրանք ելել եւ ելնում են օրենսդրական նորմերից, իսկ այժմ նաեւ՝ կառավարության որոշման դրույթներից, որոնք անհրաժեշտ է կատարել: 

Այսուհանդերձ, ինչպես ցույց տվեցին մոնիտորինգի արդյունքները, շատ պետական մարմիններ չեն հրապարակում մի շարք կարեւորագույն չափորոշիչներով նախատեսված հասարակական նշանակության տեղեկություններ, այդ թվում՝ գործունեության այնպիսի կողմերին վերաբերող, որտեղ կան լուրջ կոռուպցիոն ռիսկեր: Այսպես, նախարարությունների եւ գերատեսչությունների կեսից պակաս մասն է (41.18%) կայքում հրապարակել իր տարեկան բյուջեի ընդհանուր գումարի եւ դրա կատարման ընթացքի մասին տեղեկատվությունը: Մոտ 53%-ը չի հրապարակել մրցույթների ու աճուրդների մասին հաղորդագրություններ եւ նույնքան տոկոսն էլ չունի հղում այն պաշտոնական կայքին, որտեղ տեղակայվում են պատվերները: Ընդսմին, նախարարությունների եւ գերատեսչությունների 76%-ը չի տեղեկացնում գնումների վերաբերյալ ֆիզիկական եւ իրավաբանական անձանց հետ կնքված պայմանագրերի մասին:
Հաճախ յոթ կողպեքի տակ են մնում նաեւ պետական մարմինների կադրային ապահովմանը վերաբերող տեղեկությունները: Մասնավորապես, նախարարությունների եւ գերատեսչությունների մոտ 74%-ը կայքերում չի տեղեկացնում թափուր պաշտոնները զբաղեցնելու համար հայտարարված մրցույթների արդյունքների մասին, իսկ ավելի քան 41%-ը չունի նաեւ այդ պաշտոնների ցանկը ու դրանց հավակնորդներին ներկայացվող որակական պահանջների նկարագրությունը:
Մեծամասամբ հասարակությանն անհայտ են մնում փորձաքննությունների (այս մասին հաղորդում է տվյալ խմբի ՊՄ-ների կայքերի միայն 16.67%-ը) եւ պետական կառույցներում իրականացված ստուգումների արդյունքների (նման տեղեկություն կա նախարարությունների եւ գերատեսչությունների կայքերի 26.47% -ում) մասին տվյալները: Պաշտոնական կայքերի կեսից պակասն է (44.12%) պարունակում տվյալ պետական մարմնի եւ նրա պաշտոնատար անձանց որոշումներն ու գործողությունները (անգործությունը)՝ դատական կարգով վիճարկելու կարգի նկարագրությունը, ինչպես նաեւ իրենց մասնակցությամբ դատական գործերի տեսությունը: Նախարարությունների եւ գերատեսչությունների ընդամենը 25%-ն է տեղեկություններ հրապարակել համազգային ծրագրերին իրենց մասնակցության մասին, մյուսները նման տվյալներ չեն տեղակայել:
Նման թերություններ, թեպետ ավելի քիչ չափով, վեր են հանված նաեւ մարզպետարանների կայքերում: Այսուհանդերձ, վերջիններս, ընդհանուր առմամբ, չափորոշիչների մեծ մասով շահեկանորեն տարբերվում են նախարարությունների եւ գերատեսչությունների կայքերից, ինչը հաստատվում է հետազոտված պետական մարմինների երկու խմբերի տեղեկատվական թափանցիկության միջին գործակիցների համեմատությամբ: Այսպես, եթե նախարարությունների եւ գերատեսչությունների դեպքում այդ ցուցանիշը 53.58% է, ապա մարզպետարանների խմբում հասել է 76.95%-ի։
Այսուհանդերձ, ե՛ւ առաջինների, ե՛ւ երկրորդների կայքերը, թեպետ տարբեր չափով, առայժմ չեն համապատասխանում ՀՀ կառավարության որոշմամբ նախատեսված նվազագույն պահանջներին: Իշխանության կառույցները դեռեւս շատ անելիքներ ունեն այդ ուղղությամբ, հետեւաբար առաջիկա տարիներին ԽԱՊԿ-ի մոնիտորինգը շարունակելը միանգամայն արդիական է մնում:
� Այստեղ եւ հետագայում գործակիցները նշված են ռուսերեն՝ մեթոդաբանության հեղինակների մշակած բանաձեւերի նույնականությունը պահպանելու նպատակով:





( ՀՀ դատախազության կայքը 2011-2013 թվականներին վերլուծվել է այլ պետական մարմինների խմբում, որտեղ վարկանիշային աղյուսակ չէր կազմվում, քանի որ այդ մարմինների գործառույթներն ու դերը, ինչպես եւ հրապարակվող տեղեկությունների անհրաժեշտությունը տարբեր էին, եւ որպես հետեւանք մոնիտորինգի արդյունքներն էլ համադրելի չէին: Այդ պատճառով նշված չէ նախորդ տարիներին վարկանիշային աղյուսակում դատախազության զբաղեցրած տեղը:

